
Վրաստանի օրենք
Սպառողի իրավունքների պաշտպանության մասին

(2025 թվականի մայիսի 1-ի դրությամբ)

Գլուխ I
Ընդհանուր դրույթներ

Հոդված 1. Օրենքի նպատակը

Սույն օրենքի նպատակն է սահմանել սպառողների իրավունքների իրավական հիմքերը և նպաստել սպառողների նկատմամբ հարգանքի վրա հիմնված վարքագծի մշակույթին։


Հոդված 2. Օրենքի կարգավորման շրջանակը

1. Սույն օրենքը սահմանում է այն սպառողի իրավունքների պաշտպանության ընդհանուր սկզբունքները, որը իրավական հարաբերություն է հաստատում վաճառողի հետ՝ նրա ապրանքը կամ ծառայությունը անձնական սպառման համար օգտագործելու նպատակով:

2. Սույն օրենքի գործողությունը տարածվում է նաև այնպիսի խառը նպատակի պայմանագրի վրա, որում անձնական սպառման շահը գերակա է առևտրային շահից: Պայմանագրում շահերի առաջնահերթության հետ կապված անորոշությունը պետք է լուծվի սպառողի օգտին։

3. Սպառողի իրավունքների պաշտպանության համար առաջնահերթությունը շնորհվում է համապատասխան ոլորտը կարգավորող հատուկ օրենսդրությանը, եթե այն չի վատթարացնում սպառողի սույն օրենքով սահմանված իրավունքները: Այս դրույթը չի կարող մեկնաբանվել այնպես, որ հանգեցնի նույն խախտման համար տարբեր նորմատիվ ակտերով նախատեսված պատժամիջոցների կրկնօրինակման։

4. Սույն օրենքի գործողությունը չի տարածվում այն ​​պայմանագրի վրա, որով վաճառողը գործում է Վրաստանի ընդհանուր վարչական օրենսգրքի 2-րդ հոդվածի առաջին մասի «է» ենթակետով նախատեսված վարչական պայմանագրով շնորհված հանրային ​​լիազորության շրջանակներում, բացառությամբ այն դեպքի, երբ վաճառողը սպառողի հետ կնքում է այնպիսի պայմանագիր, որում գերակա է վաճառողի առևտրային շահը:


Հոդված 3. Սպառողական հարաբերություններում խտրականության անթույլատրելիությունը
1. Հանրային առաջարկված ապրանքի կամ ծառայության մատչելիության կամ մատակարարման հարցում արգելվում է սպառողի նկատմամբ խտրականություն:

2. Խտրականություն չի համարվում անձանց նկատմամբ անհավասար վերաբերմունքը, որը արդարացված է օրինական նպատակով, եթե այդ նպատակին հասնելու մեխանիզմը անհրաժեշտ և համաչափ է։

3. Եթե անձը, որն իրեն համարում է խտրականության ենթարկված,  ներկայացնում է այնպիսի փաստեր, որոնք ստեղծում են խտրականության կանխավարկած, ապա ապացուցման բեռը կրում է վաճառողը։

4. Սպառողի խտրականության փաստ հաստատվելու դեպքում, նա կունենա ինչպես գույքային, այնպես էլ ոչ գույքային (բարոյական) վնասի փոխհատուցում պահանջելու իրավունք։


Հոդված 4. Տերմինների սահմանումը

Սույն օրենքի նպատակների համար դրանում օգտագործված տերմիններն ունեն հետևյալ իմաստները․

ա) դիմումատու – ցանկացած անձ, որը դիմում է հանրային իրավունքի իրավաբանական անձին՝ Վրաստանի մրցակցության և սպառողի պաշտպանության գործակալությանը կամ սույն օրենքի 28-րդ հոդվածով սահմանված իրավազոր մարմնին սպառողի իրավունքի խախտման և(կամ) ենթադրյալ խախտման վերաբերյալ, անկախ նրանից, թե վնասն անմիջականորեն ազդել է նրա շահերի վրա, թե՝ ոչ,

բ) վաճառքի գին – ապրանքի կամ ծառայության միավորի կամ որոշակի քանակի վերջնական գին, գումարած ավելացված արժեքի հարկը և այլ հարկեր, 

գ) կապակցված պայմանագիր – պայմանագիր, որով սպառողը ձեռք է բերում ապրանք կամ ծառայություն և որը կապված է հեռավար կամ գործարար տարածքից դուրս կնքած պայմանագրի հետ, ինչպես նաև, այդ ապրանքը կամ ծառայությունը մատակարարված է վաճառողի կամ երրորդ կողմի կողմից՝ վաճառողի և  երրորդ կողմի միջև կնքված պայմանագրի հիման վրա,

դ) հեռավար պայմանագիր – պայմանագիր, որը կնքված է վաճառողի և սպառողի միջև բացառապես վաճառողի և սպառողի միջև հեռավար հաղորդակցության մեկ կամ մի քանի միջոցների կիրառմամբ, հեռավար գնման կամ ծառայության մատուցման կազմակերպված սխեմայի միջոցով և չի պահանջում սպառողի և վաճառողի ֆիզիկական ներկայություն։ Բացի այդ, պայմանագիրը չի համարվում հեռավար պայմանագիր, եթե սպառողը և վաճառողը գործարար տարածքում անձամբ են համաձայնության եկել պայմանագրի պայմանների շուրջ, և պայմանագիրը հեռավար կարգով կնքվել է միայն դրանից հետո,

ե) միավորի գին – ապրանքի կամ ծառայության վերջնական գինը, ներառյալ ավելացված արժեքի հարկը և այլ հարկեր, հետևյալ միավորների համար՝ մեկ կիլոգրամ, մեկ լիտր, մեկ մետր, մեկ քառակուսի մետր, մեկ խորանարդ մետր կամ այլ միավորների համար, որոնք սովորաբար օգտագործվում են Վրաստանում որպես չափման միավորներ,

զ) առևտրային երաշխիք – վաճառողի կամ արտադրողի (երաշխավորի) կողմից, պայմանագրին համապատասխանությունն ապահովելու պարտավորությունից բացի, սպառողի օգտին լրացուցիչ և անվճար ստանձնած վճարված գինը հատուցելու, ապրանքը փոխարինելու, նորոգելու կամ ծառայության այլ պարտավորություններ, որոնք չեն բխում պայմանագրի հետ անհամապատասխանությունը վերացնելու պարտավորությունից, 

է) առևտրային գործունեություն – վաճառողի ցանկացած գործողություն, անգործություն, վարքագիծ, բացատրություն, առևտրային հաղորդակցություն, այդ թվում, գովազդ և մարքեթինգ, որոնք անմիջականորեն կապված են սպառողին ապրանք կամ ծառայություն վաճառելու կամ մատակարարելու կամ ապրանքի կամ ծառայության վաճառքին նպաստելու հետ,  

ը) վաճառող – ցանկացած ֆիզիկական անձ, իրավաբանական անձ կամ անձանց միավորում, որը գործում է առևտրային գործունեության շրջանակներում, ինչպես նաև ցանկացած այլ անձ, որը գործում է վաճառողի անունից կամ նրա հանձնարարությամբ,

թ) սպառող – ցանկացած ֆիզիկական անձ, որին առաջարկում են, կամ որը ձեռք է բերում կամ հետագայում օգտագործում է ապրանքը կամ ծառայությունը հիմնականում անձնական օգտագործման նպատակով և ոչ առևտրային, ձեռնարկատիրական,  արհեստավորական կամ այլ մասնագիտական ​​գործունեություն իրականացնելու համար,

ժ) գործարար տարածք – ցանկացած անշարժ կամ շարժական օբյեկտ, որտեղ վաճառողը, սովորաբար, իրականացնում է առևտրային գործունեություն,

ժա) գործարար տարածքից դուրս կնքված պայմանագիր – ցանկացած պայմանագիր, որը կնքվում է վաճառողի և սպառողի միջև գործարար տարածքից դուրս և պահանջում է վաճառողի և սպառողի ֆիզիկական ներկայությունը, պայմանագիր, որը կնքված է գործարար տարածքում կամ հեռավար հաղորդակցության ցանկացած միջոցի կիրառմամբ,  անմիջապես այն բանից հետո, երբ սպառողը պայմանագիր կնքելու մասին անհատական ​​առաջարկը ստացել է անմիջապես վաճառողից գործունեության վայրից դուրս, վաճառողի և սպառողի ֆիզիկական ներկայությամբ, պայմանագիր, որը կնքվել է էքսկուրսիայի ժամանակ, որը կազմակերպվել էր վաճառողի կողմից ապրանքի կամ ծառայության վաճառքին նպաստելու համար կամ այսպիսի արդյունքի է հանգեցնում։  Նոտարական գրասենյակում նոտարական գործողություն կատարելու արդյունքում կնքված պայմանագիրը չի համարվում գործարար տարածիքից դուրս կնքված պայմանագիր,

ժա) ապրանք – ցանկացած շարժական իր, ինչպես նաև դրանում տեղակայված և(կամ) թվային ձևով տարածված գույքային բարիք, 

ժբ) հրապարակային աճուրդ – վաճառքի մեթոդ, որի կիրառման ժամանակ  ապրանքը կամ ծառայությունը,  վաճառողի կողմից մրցունակ և թափանցիկ հայտ անելով, առաջարկվում է այն սպառողին, որն անձամբ մասնակցում է կամ նրան հնարավորություն է տրվում անձամբ մասնակցել հրապարակային աճուրդին, որտեղ ամենաբարձր գինը առաջարկող անձը պարտավորվում է գնել այս ապրանքը կամ ծառայությունը։

ժգ) ֆինանսական ծառայություն − ֆինանսական գործիքների և(կամ) ֆինանսական գործառնությունների հետ կապված ծառայություններ,

ժդ) վարքականոն – համաձայնագիր կամ կանոն, որն օրենքով պարտադիր չէ և սահմանում է այն վաճառողի վարքագիծը, որը պարտավորվում է պահպանել վարքականոնը առևտրային գործունեության մեկ կամ մի քանի ոլորտներում,

ժե) թվային բովանդակություն – տվյալներ, որոնք արտադրվում կամ մատակարարվում են թվային տեսքով,

ք) ժամանակադիմացկուն կրիչ – ցանկացած գործիք, որն ապահովում է տեղեկության երկարատև պահպանում և անփոփոխ վերարտադրություն այդ տեղեկության օգտագործման համար անհրաժեշտ ժամանակվա ընթացքում։

2023 թվականի նոյեմբերի 29-ի Վրաստանի № 3761 օրենք – կայք, 11.12.2023թ.։


Գլուխ II
Հիմնական իրավունքները և պարտավորությունները

Հոդված 5. Սպառողին տեղեկություն տրամադրելու հիմնական պարտավորությունը

1. Մինչև պայմանագիր կնքելը վաճառողը պարտավոր է սպառողին տրամադրել հետևյալ ճշգրիտ և ամբողջական տեղեկատվությունը Վրաստանի պետական ​​լեզվով՝ հստակ և հասկանալի ձևով (եթե այդ տեղեկատվությունը ինքնին ակնհայտ չէ).

ա) ապրանքի կամ ծառայության անվանումը, արտադրողի և ապրանքի կամ ծառայության համապատասխան էական բնութագրերի մասին՝  տեղեկության կրիչի հատկորոշող առանձնահատկության (ներառյալ չափը, հնարավորությունները) նախատեսմամբ, 

բ) վաճառողի ինքնության (անվանման) և հասցեի (իրավաբանական հասցեի) մասին, առկայության դեպքում՝ վաճառողի էլեկտրոնային փոստի հասցեի, ֆաքսի և հեռախոսահամարների մասին, որոնց միջոցով սպառողը կկարողանա արագ և արդյունավետ կերպով կապ հաստատել վաճառողի հետ, առկայության դեպքում՝ այն վաճառողի կոնտակտային տեղեկությունները, որի անունից գործում է տվյալ անձը,

գ) առկայության դեպքում՝ ապրանքի փոխարինման, վերանորոգման և տեխնիկական սպասարկման օբյեկտի անվանման մասին և դրա հասցեի մասին, եթե այն տարբերվում է այս կետի «բ» ենթակետում նշված հասցեից,

դ) ապրանքի կամ ծառայության գնի մասին՝  նշելով հիմնական և լրացուցիչ ծախսերը (այդ թվում, փոխադրելու, ուղարկելու, տեղադրելու և այլն), իսկ եթե ապրանքի կամ ծառայության բնույթից ելնելով՝ նշված գինը նախապես հաշվարկել հնարավոր չէ՝ դրա հաշվարկման կարգի և տեղեկություն այն մասին, որ կարող են առաջանալ լրացուցիչ ծախսեր,

ե) եթե այդպիսիք կան՝ վճարման, ապրանքի կամ ծառայության մատակարարման և պարտավորությունների կատարման պայմանների մասին և վաճառողի կողմից սպառողի պահանջները քննարկելու կարգի մասին,

զ) իրավական երաշխիքի մասին, առկայության դեպքում՝ առևտրային երաշխիքի մասին, ինչպես նաև սպառողին հետագա ծառայություն մատուցելու պայմանների մասին,
 
է) եթե այդպիսիք կան՝ պայմանագրի գործողության ժամկետի մասին, իսկ եթե պայմանագիրը կնքվում է անորոշ ժամկետով կամ ավտոմատ կերպով երկարաձգվում է՝ պայմանագրից դուրս գալու պայմանների մասին,

ը) եթե այդպիսիք կան՝ սպառողի պարտավորությունների և դրանց կատարման նվազագույն ժամկետի/տևողության մասին, 

թ) թվային բովանդակության ֆունկցիոնալ բնութագրերի մասին, այդ թվում, առկայության դեպքում՝  այն պաշտպանելու համար օգտագործված տեխնիկական միջոցների մասին, ինչպես նաև, եթե այդպիսիք կան, թվային բովանդակության ապարատային կամ ծրագրային ապահովման հետ համատեղելիության մասին ցանկացած տեղեկություն, որն վաճառողը գիտի կամ պետք է իմանար,

ժ) առկայության դեպքում՝ պայմանագրից հրաժարվելու պայմանների մասին։  

2. Հրապարակային աճուրդի դեպքում, սույն հոդվածի 1-ին կետի «բ» ենթակետով և սույն օրենքի 10-րդ հոդվածի 1-ին կետի «ա» ենթակետով նախատեսված վաճառողի մասին տեղեկության փոխարեն, սպառողին կարող է տրամադրվել աճուրդի կազմակերպչի մասին նույն տեղեկությունը: 

3. Սույն հոդվածի 1-ին կետով նախատեսված տեղեկությունը վաճառողի և սպառողի միջև կնքված պայմանագրի անբաժանելի մասն է և կարող է փոփոխվել միայն կողմերի կողմից բացահայտ արտահայտված  համաձայնության առկայության դեպքում։

4. Սույն հոդվածի 1-ին կետով սահմանված պահանջները չեն տարածվում առօրյա կարիքների համար նախատեսված մանր առօրյա գործարքի վրա, եթե այն ավարտվում են պայմանագիրը կնքելուց անմիջապես հետո:

5. Սույն հոդվածով և սույն օրենքի 6-րդ, 7-րդ և 9-րդ–12-րդ հոդվածներով սահմանված տեղեկության պահանջների հետ համապատասխանության  ապացուցման պարտականության բեռը կրում է վաճառողը։

6. Եթե վաճառողը խախտում է սույն հոդվածի 1-ին կետի «դ» ենթակետով և սույն օրենքի 10-րդ հոդվածի 1-ին կետի «բ» և «զ» ենթակետերով սահմանված լրացուցիչ ծախսերի և(կամ) տեղեկության տրամադրման պահանջները, սպառողին չի նշանակվի համապատասխան լրացուցիչ ծախս։  


Հոդված 6. Տեղեկություն ապրանքի կամ ծառայության գնի մասին 

1. Վաճառողը պարտավոր է ապահովել, որ ապրանքի կամ ծառայության վաճառքի գինը և միավորի գինը նշված լինեն հստակ և հասկանալի ձևով։ Անհրաժեշտ չէ նշել միավորի գինը, եթե այն նույնական է վաճառքի գնի հետ։

2. Գնի նշումը պարտադիր չէ, եթե․  

ա) ապրանքի մատակարարումը ծառայության  մաս է,

բ) ապրանքը վաճառվում է հրապարակային աճուրդով,

գ) վաճառքի է ներկայացված արվեստի գործ կամ հնաոճ իր։

3. Այն ապրանքի վրա, որը նախապես փաթեթավորված չէ և կշռվում կամ չափվում է սպառողի աչքի առաջ, բավական է  նշել միայն միավորի գինը։

4. Այն գովազդում, որում նշված է վաճառքի գինը, պետք է նշվի նաև միավորի գինը:

Հոդված 7. Ապրանքի մատակարարումը

1. Վաճառողը պարտավոր է սպառողին ապրանքը հասցնել առանց հապաղելու, բայց ոչ ուշ, քան պայմանագրի կնքումից հետո 30 օրացուցային օրվա ընթացքում, եթե պայմանագրով այլ բան նախատեսված չէ:

2. Եթե վաճառողը չի կատարել պարտավորությունը սպառողի և վաճառողի միջև կնքված պայմանագրով նախատեսված կամ սույն հոդվածի 1-ին կետով սահմանված ժամկետում, սպառողը պարտավոր է վաճառողին սահմանել պարտավորությունը կատարելու համար ողջամիտ լրացուցիչ ժամկետ։ Լրացուցիչ ժամկետը լրանալուց հետո պարտավորության չկատարման դեպքում սպառողն իրավունք ունի հրաժարվել պայմանագրից և պահանջել վնասի հատուցում՝ Վրաստանի քաղաքացիական օրենսդրությամբ սահմանված կարգով։

3. Սույն հոդվածի 2-րդ կետով նախատեսված լրացուցիչ ժամկետի սահմանումը պարտադիր չէ, եթե ակնհայտ է, որ դա ոչ մի արդյունք չի ունենա, կամ եթե սպառողը պայմանագրի կատարումը կապել է ապրանքի ժամանակին ստացման հետ։

4. Եթե սպառողին ապրանք չի մատակարարվում, որովհետև դա հասանելի չէ, վաճառողը  պարտավոր է անհապաղ տեղեկացնել սպառողին այդ մասին:


Հոդված 8. Ապրանքի պատահական զոհվելու կամ վնասվելու ռիսկը

1. Վաճառված ապրանքը սպառողին փոխանցելիս՝ նրան է անցնում ապրանքի պատահական զոհվելու կամ վնասվելու ռիսկը, եթե կողմերը այլ կերպ չեն պայմանավորվել:

2. Եթե պայմանագրով նախատեսված է ապրանքի ուղարկում սպառողին, այն պահից, երբ սպառողը կամ նրա կողմից  լիազորված երրորդ անձը (բացի փոխադրողից) ձեռք կբերի ապրանքի փաստացի տիրապետում,  ապրանքի պատահական զոհվելու կամ վնասվելու ռիսկն անցնում է սպառողին:

3. Եթե վաճառված ապրանքը սպառողի հանձնարարությամբ ուղարկում է փոխադրողը, ապրանքը փոխադրողին հանձնելու պահից ապրանքի պատահական զոհվելու կամ վնասվելու ռիսկն անցնում սպառողին։


Հոդված 9. Պայմանագրի հետ կապված լրացուցիչ ծախսերը

1. Վաճառողին արգելվում է վճարային գործիքի օգտագործման համար սպառողին վճարել տալ նրանից ավել գին, քան  ինքն է վճարում։

2. Եթե վաճառողը որպես կոնտակտային տվյալ նշել է  հեռախոսահամար, նա սպառողից այդ հեռախոսահամարով իր հետ կապվելու համար չպետք է վճարել տա սահմանված կապի սակագնից ավելի։ Վերոնշյալ պայմանը չի բացառում հեռահաղորդակցության ծառայություն մատուցողի իրավունքը՝  նման ծառայությունների մատուցման համար սահմանել վճար։

3. Մինչև պայմանագիրը կնքելը վաճառողը պետք է ստանա սպառողի հստակ համաձայնությունը՝ պայմանագրով նախատեսված հիմնական պարտավորության կատարման համար սահմանված գնից բացի, լրացուցիչ ծախսեր վճարելու համար։ Եթե ​​վաճառողը սպառողից չի ստացել հստակ արտահայտված համաձայնություն, սպառողն իրավունք ունի պահանջել լրացուցիչ վճարված գումարի վերադարձ, չնայած նրան, որ նա չի հրաժարվել լրացուցիչ ծախսերը վճարելուց (չի մերժել ենթադրված պարամետրերը):



Գլուխ III
Հեռավար պայմանագիրը և գործարար տարածքից դուրս կնքված պայմանագիրը

Հոդված 10. Սպառողին տեղեկություն տրամադրելու պարտավորությունը

1. Հեռավար պայմանագրի կամ գործարար տարածքից դուրս  կնքված պայմանագրի դեպքում, մինչև պայմանագիր կնքելը  վաճառողը պարտավոր է սպառողին, սույն օրենքի 5-րդ հոդվածով նախատեսված տեղեկության հետ, լրացուցիչ,  հստակ և հասկանալի տրամադրել հետևյալ տեղեկությունները․  

ա) վաճառողի փաստացի հասցեի մասին, եթե այն տարբերվում է իրավաբանական հասցեից, ինչպես նաև այն վաճառողի փաստացի հասցեի և ինքնության մասին, որի անունից նա գործում է,

բ) ապրանքի կամ ծառայության գնի մասին, ներառյալ հարկերը, իսկ եթե հնարավոր չէ նախապես հաշվարկել նշված գինը՝ դրա հաշվարկման կարգի մասին, առկայության դեպքում՝ բոլոր լրացուցիչ ծախսերի մասին, ներառյալ առաքումը, փոխադրումը և փոստային ծախսերը, իսկ եթե նման ծախսերն անհնար է նախապես հաշվարկել, տեղեկություն այն մասին, որ կարող են առաջանալ լրացուցիչ ծախսեր։ Անորոշ ժամկետով կնքված պայմանագրի կամ  ապրանք կամ ծառայություն դուրս գրելով ստանալու պայմանագրի դեպքում գինը  նշանակում է լրիվ գին վճարման  յուրաքանչյուր ժամանակահատվածի համար։ Եթե ​​պայմանագրով նախատեսված է ֆիքսված վճար, լրիվ գինը պետք է արտահայտի ամսական լրիվ վճարը։ Եթե ​​վճարման ամբողջական գումարը հնարավոր չէ նախապես հաշվարկել, ապա պետք է տրամադրվի դրա հաշվարկման մեթոդը,

գ) պայմանագիրը կնքելու պահին հեռավար կապի միջոց օգտագործելու ծախսի մասին, եթե այդ ծախսը չի ներառվում հիմնական գնի մեջ,

դ) պայմանագրից հրաժարվելու պայմանների, ժամկետի և կարգի մասին, եթե պայմանագիրը կարող է հետ կանչվել, ինչպես նաև, պայմանագրից հրաժարվելու դեպքում լրացվելիք ձևաթուղթը,

ե) տեղեկություն այն մասին, որ սպառողը չի կարող հրաժարվել պայմանագրից, եթե սույն օրենքի 14-րդ հոդվածի համաձայն՝ պայմանագրից հրաժարվելն անհնար է,

զ) հեռավար պայմանագրից հրաժարվելու դեպքում՝ ապրանքը վերադարձնելու հետ կապված տեղեկություն սպառողի կողմից կատարվելիք ծախսի մասին, եթե ապրանքի բնույթից ելնելով, այն անհնար է վերադարձնել փոստով,

է) վարքականոնի առկայության և հասանելիության մասին, 

ը) վաճառողի պահանջի դեպքում սպառողի կողմից ներկայացվելիք կամ վճարվելիք ֆինանսական ապահովության պայմանների մասին, 

թ) եթե հնարավոր է` տեղեկություն առանց դատարանի  բողոքարկման կարգի և հատուցում ստանալու մասին։

2. Սույն հոդվածով նախատեսված տեղեկությունը պայմանագրի անբաժանելի մասն է և կարող է փոփոխվել միայն կողմերի կողմից արտահայտված հստակ համաձայնության դեպքում։

3. Սույն գլխով սահմանված պահանջները չեն տարածվում այն ​​ապրանքի կամ ծառայության վրա, որի գինը չի գերազանցում 30 լարին։

2023 թվականի հունիսի 16-ի Վրաստանի №3300 օրենք – կայք, 30.06.2023թ.


Հոդված 11. Պահանջներ գործարար տարածքից դուրս կնքված պայմանագրի նկատմամբ

1. Գործարար տարածքից դուրս կնքված պայմանագրի դեպքում, վաճառողը պետք է սույն օրենքի 10-րդ հոդվածով նախատեսված տեղեկությունը սպառողին տրամադրի Վրաստանի պետական ​​լեզվով, գրավոր, հստակ և հասկանալի ձևով, թղթի վրա, իսկ սպառողի համաձայնության դեպքում՝ այլ ժամանակադիմացկուն կրիչի վրա։

2. Վաճառողը պարտավոր է սպառողին տրամադրել գործարար տարածքից դուրս կնքված պայմանագրի ստորագրված պատճենը կամ այդ պայմանագրի կնքումը հաստատող այլ փաստաթուղթ՝ թղթային տարբերակով, իսկ սպառողի համաձայնության դեպքում՝ այլ ժամանակադիմացկուն կրիչի վրա։

3. Եթե սպառողը պահանջում է ծառայության մատուցում մինչև սույն օրենքի 13-րդ հոդվածի 1-ին կետով նախատեսված պայմանագրից հրաժարվելու իրավունքի իրականացման ժամկետը լրանալը, նա պետք է այդ պահանջը վաճառողին տրամադրի ժամանակադիմացկուն կրիչի վրա։


Հոդված 12. Պահանջներ հեռավար պայմանագրի նկատմամբ

1. Հեռավար պայմանագրի դեպքում վաճառողը պարտավոր է սույն օրենքի 10-րդ հոդվածով նախատեսված տեղեկությունը սպառողին տրամադրել հեռավար հաղորդակցության միջոցով՝ հստակ և հասկանալի ձևով։ Եթե ​​այս տեղեկությունը տրամադրվում է ժամանակադիմացկուն կրիչի վրա, այն պետք է հնարավոր լինի ըմբռնել։

2. Եթե հեռավար պայմանագիրը կնքվում է էլեկտրոնային միջոցների կիրառումով, վաճառողը պետք է ապահովի, որ սպառողը, ապրանք կամ ծառայություն պատվիրելիս, հստակ գիտակցի, որ պատվեր տեղադրելը սպառողի համար առաջացնում է վճարման պարտավորություն: Եթե ​​վաճառողը չի ապահովել այս պայմանի կատարումը, սպառողը պարտավոր չի լինի վճարել։

3. Վաճառքների կայքում ոչ ուշ, քան մինչև ապրանքի կամ ծառայության պատվերի գործընթացը սկսելը հստակ և հասկանալի ձևով պետք է լինի տեղակայված տեղեկությունը նրա մատակարարման հետ կապված սահմանափակումների    (եթե այդպիսիք կան), ինչպես նաև վճարման միջոցների վերաբերյալ։  

4. Եթե պայմանագիրը կնքվում է հեռավար հաղորդակցության միջոցի կիրառմամբ, որը վաճառողին բավարար ժամանակ և տարածք չի տրամադրում սպառողին տեղեկություն տրամադրելու համար, մինչև պայմանագիրը կնքելը վաճառողը պարտավոր է սպառողին տրամադրել առնվազն իր ինքնության (անվանման) և սույն օրենքի 5-րդ հոդվածի 1-ին կետի «ա», «բ» և «է» ենթակետերով և 10-րդ հոդվածի 1-ին կետի «բ» և «դ» ենթակետերով նախատեսված տեղեկությունը: Վաճառողը պարտավոր է սպառողին տրամադրել հեռավար պայմանագրի կնքման հետ կապված այլ տեղեկություններ՝ համաձայն սույն հոդվածի 1-ին կետի։

5. Հեռախոսային կապի միջոցով հեռավար պայմանագիր կնքելու դեպքում վաճառողը պարտավոր է հեռախոսային կապը սկսելու պահից, սույն հոդվածի 4-րդ կետով նախատեսված տեղեկությունից բացի, սպառողին տրամադրել իր ինքնության (անվան) կամ այն ​​անձի ինքնության մասին տեղեկություն, որի անունից նա հանդես է գալիս, և տեղեկացնել նրան հեռախոսային կապի առևտրային նպատակի մասին:

6. Վաճառողը պարտավոր է հեռավար պայմանագրի կնքումը սպառողին հաստատել ժամանակադիմացկուն կրիչի վրա, պայմանագրի կնքումից հետո ողջամիտ ժամկետում, բայց ոչ ուշ, քան մինչև ապրանքի մատակարարումը կամ անմիջապես ծառայությունը  սկսելը։ Համապատասխան հաստատումը պետք է ներառի.

ա) սույն օրենքի 5-րդ հոդվածի 1-ին կետի «ա»-«ը» ենթակետերով և 10-րդ հոդվածով նախատեսված տեղեկությունը, բացառությամբ այն դեպքի, երբ վաճառողը սպառողին նշված տեղեկատվությունը տրամադրել է ժամանակադիմացկուն կրիչի վրա՝ մինչև հեռավար պայմանագրի կնքումը, 

բ) առկայության դեպքում՝ սպառողի նախնական համաձայնությունը և հաստատումը, որ նրան տրամադրվել է սույն օրենքի 14-րդ հոդվածի 2-րդ կետի «ժբ» ենթակետով նախատեսված տեղեկությունը։

7. Եթե սպառողը ցանկանում է, որ ծառայությունը մատուցվի սույն օրենքի 13-րդ հոդվածի 1-ին կետով նախատեսված պայմանագրից հրաժարվելու իրավունքի իրականացման ժամկետում,  նա պետք է հստակ տեղեկացնի վաճառողին այդ պահանջի մասին:


Հոդված 13. Հեռավար պայմանագրից և(կամ) գործարար տարածքից դուրս կնքված պայմանագրից հրաժարվելու իրավունքը

1. Բացառությամբ սույն օրենքի 14-րդ հոդվածում նշված բացառությունների, սպառողն իրավունք ունի հրաժարվել հեռավար և(կամ) գործարար տարածքից դուրս կնքված պայմանագրից 14 օրացուցային օրվա ընթացքում՝ առանց որևէ հիմք նշելու: Այս ժամանակահատվածը հաշվարկվում է․

ա) ծառայության մատուցման պայմանագրի դեպքում՝ պայմանագրի կնքման պահից,

բ) առք ու վաճառքի պայմանագրի դեպքում՝ սպառողի կամ նրա կողմից սահմանված երրորդ անձի (բացի փոխադրողից) կողմից ապրանքը տիրապետման մեջ ստանալու պահից, 

գ) սպառողի կողմից ապրանքը մաս-մաս պատվիրելու դեպքում՝ սպառողի կամ նրա կողմից սահմանված երրորդ անձի կողմից (բացի փոխադրողից) վերջին իրը տիրապետման մեջ ստանալուց հետո,

դ) ապրանքը կանոնավոր (որոշակի պարբերականությամբ) մատակարարման պայմանագրի դեպքում՝ սպառողի կամ նրա կողմից սահմանված երրորդ անձի կողմից (բացի փոխադրողից) իրը առաջին անգամ տիրապետման մեջ ստանալուց հետո։  

2. Սպառողի կողմից պայմանագրից հրաժարվելու դեպքում նրա նկատմամբ չի նշանակվում որևէ ծախս (ներառյալ առաքման ծախսերը), բացառությամբ այն դեպքի, երբ սպառողը ընտրել է ավելի թանկ առաքման ծառայություն, քան վաճառողի կողմից առաջարկվող ստանդարտ առաքման ծառայությունն է, կամ ապրանքի գինը նվազել է այնպիսի օգտագործման արդյունքում, որը կապված չէ ապրանքի բնույթի, բնութագրերի և գործառույթը որոշելու հետ։ Ապրանքի գնի իջեցման արդյունքում առաջացած տարբերությունը մարելու պարտավորություն սպառողի մոտ չի առաջանա, եթե վաճառողը նրան չի տրամադրել սույն օրենքով նախատեսված պայմանագրից հրաժարվելու իրավունքի մասին ամբողջական տեղեկություն։ 

3. Սպառողի կողմից հեռավար պայմանագրից հրաժարվելը ավտոմատ կերպով հանգեցնում է նրա կողմից համապատասխան պայմանագրից դուրս գալուն և սկզբնական կարգավիճակի վերականգնմանը։

4. Սպառողը պարտավոր է սույն հոդվածի 1-ին կետով սահմանված ժամկետում  վաճառողին ուղարկել լրացված ձևաթուղթ կամ այլ միանշանակ ապացույց, որն արտացոլում է սպառողի որոշումը ապրանքը վերադարձնելու վերաբերյալ: Սույն հոդվածով նախատեսված պայմանագրից հրաժարվելու իրավունքի սահմանված ժամկետում իրականացնելու ապացուցման բեռը կրում է սպառողը։

5. Վաճառողն իրավունք չունի  սույն հոդվածի 4-րդ կետով նախատեսված ձևաթուղթը լրացնելիս պայմանագրից հրաժարվելու համար սպառողից պահանջել հետևյալ տեղեկություններից ավելին. 

ա) վաճառողի կողմից նշված անունը, փաստացի հասցեն, ֆաքսի համարը և էլեկտրոնային փոստի հասցեն,

բ) պատվերի ամսաթիվը,

գ) պատվերի ստացման ամսաթիվը,

դ) սպառողի անունը,

ե) սպառողի հասցեն,

զ) սպառողի ստորագրությունը (եթե ձևաթուղթը լրացված է թղթի վրա),

է) ձևաթղթի լրացման ամսաթիվը։

6. Վաճառողն իրավունք ունի սույն հոդվածի 4-րդ կետով նախատեսված ձևաթուղթը ներկայացնել էլեկտրոնային եղանակով: Այս ձևաթղթի ներկայացման վերաբերյալ տեղեկությունը սպառողին կտրամադրվի անմիջապես՝ ժամանակադիմացկուն կրիչի միջոցով։

7. Սպառողը պայմանագրից հրաժարվելու իրավունքը կարող է իրականացնել սույն հոդվածի 1-ին կետով սահմանված ժամկետում, եթե նա պայմանագրից հրաժարվելու մասին ծանուցումը վաճառողին ուղարկել է մինչև նշված ժամկետը լրանալը։  Նրա  ապացուցման բեռը, որ պայմանագրից հրաժարվելու իրավունքն իրականացվել է սույն հոդվածի համաձայն,   կրում է սպառողը։

8. Եթե վաճառողը սպառողին չի տրամադրում տեղեկություն սույն օրենքով նախատեսված ապրանքը կամ ծառայությունը վերադարձնելու իրավունքի մասին, նշված ապրանքը կամ ծառայությունը կարող են վերադարձվել սույն հոդվածի 1-ին կետով սահմանված ժամկետը լրանալուց հետո 12 ամսվա ընթացքում։

9. Եթե վաճառողը սպառողին սույն հոդվածի 1-ին կետով սահմանված ժամկետի հաշվարկման պահից 12 ամսվա ընթացքում տեղեկություն է տրամադրել պայմանագրից հրաժարվելու իրավունքի մասին,  ապրանքը կամ ծառայությունը վերադարձնելու 7-օրյա ժամկետը հաշվարկվում է նշված տեղեկությունն ստանալու օրվանից։


Հոդված 14. Առանց որևէ հիմք նշելու պայմանագրից հրաժարվելու հետ կապված բացառությունները 

1. Սույն օրենքով նախատեսված պայմանագրից հրաժարվելու իրավունքը չի տարածվում ֆինանսական և ապահովագրական ոլորտներում կնքված պայմանագրերի վրա, որոնք կարգավորվում են համապատասխան ենթաօրենսդրական նորմատիվ ակտով, բացառությամբ գործարար տարածքից դուրս կնքված, անշարժ գույքով ապահովված վարկային պայմանագրերի, եթե սպառողը չի սկսել օգտվել վարկի գումարից:

2. Սպառողը իրավունք չունի հրաժարվել պայմանագրից, եթե․

ա) վաճառողը լիովին մատուցել է պայմանագրով նախատեսված ծառայությունը, նա սկսել է մատուցել ծառայությունը սպառողի նախնական համաձայնությամբ, և սպառողը գիտեր, որ եթե ստանա ծառայությունն ամբողջությամբ, կկորցնի պայմանագրից հրաժարվելու իրավունքը,
բ) պայմանագրով նախատեսված է, որ մատակարարված ապրանքի կամ ծառայության գինը կախված է ֆինանսական շուկայում առկա այնպիսի փոփոխությունից, որը վաճառողը չի կարող վերահսկել, և որն առաջացել է պայմանագրից հրաժարվելու իրավունքի իրականացման համար սույն օրենքով սահմանված ժամկետում,
գ) մատակարարված ապրանքը կամ ծառայությունը պատրաստված է սպառողի անհատական ​​պատվերով կամ բացահայտ հարմարեցված է նրա անձնական կարիքներին,
դ) մատակարարված ապրանքը շուտ փչացող է կամ այն ունի կարճ պահպանման ժամկետ,
ե) նրան մատակարարվել է հերմետիկորեն պահպանված ապրանք, որի հերմետիկությունը խախտվել է մատակարարումից հետո, և, այսպիսով, ապրանքն անհնար է վերադարձնել առողջապահական կամ հիգիենիկ նորմերի պահպանման պատճառով,  
զ) մատակարարված ապրանքը, մատակարարման պահին իր բնութագրերից ելնելով, անբաժանելիորեն միացած է այլ ապրանքների հետ,
է) պայմանագրի պայմաններին համապատասխան, սպառողը վաճառողին անհետաձգելի վերանորոգում/տեխնիկական ծառայություն մատուցելու համար է կանչել, այս սահմանափակումը չի տարածվում այս այցի շրջանակներում նշված ծառայությունից դուրս մատուցվող լրացուցիչ ծառայության վրա,
ը) մատակարարվել է կապարակնքված աուդիո- կամ տեսաձայնագրություն կամ ծրագրային ապահովում, և դրա կապարակնիքը վնասվել է մատակարարումից հետո,
թ) մատակարարվել են ամսագրեր, թերթեր կամ այլ պարբերական հրատարակություններ, բացառությամբ այն դեպքերի, երբ դրանց/դրա մատակարարումը հիմնված է բաժանորդագրական պայմանագրի վրա,
ժ) պայմանագիրը կնքվել է հրապարակային աճուրդի արդյունքում,
ժա) պայմանագիրը կնքվել է անշարժ գույքի ոչ բնակելի նպատակներով փոխանցման, ապրանքի փոխադրման, տրանսպորտային միջոցի վարձակալության, սննդի կազմակերպման կամ հանգստի հետ կապված ծառայության համար, և նրանում նշված է պայմանագրի կատարման կոնկրետ ամսաթիվ կամ ժամանակահատված,
ժբ) դրա թվային բովանդակությունը նրան տրամադրվել է ոչ կայուն կրիչով, պայմանագրի կատարումը սկսվել է սպառողի նախնական համաձայնությամբ, և սպառողը իմացել է, որ դրանով կկորցնի պայմանագրից հրաժարվելու իր իրավունքը,
ժգ) պայմանագրով նախատեսված է ալկոհոլային խմիչքների մատակարարում, որոնց գինը համաձայնեցվել է պայմանագրի կնքման պահին, իսկ մատակարարումը կիրականացվի 30 օր անց, բացի այդ, նշված գինը կախված է շուկայում առկա տատանումներից, որոնք վաճառողը չի կարող վերահսկել։
ժդ) պայմանագրով նախատեսված է մարզական կամ մշակութային միջոցառման տոմսի տրամադրում, բացառությամբ այն դեպքի, երբ պայմանագրով սահմանված են նշված տոմսը վերադարձնելու հնարավորությունը, կարգը և պայմանները։
2023 թվականի հունիսի 16-ի Վրաստանի № 3300 օրենք – կայք, 30.06.2023թ.
Հոդված 15. Պայմանագրից հրաժարվելու հետևանքները
1. Պայմանագրից հրաժարվելու արդյունքում չեղարկվում է կողմերի կողմից հեռավար պայմանագրով կամ գործարար տարածքից դուրս կնքված պայմանագրով ստանձնած պարտավորությունները, իսկ այն, ինչ կողմերը ստացել են նրա կատարմամբ, վերադարձվում է նրանց։  
2. Պայմանագրից կնքելուց հրաժարվելու դեպքում վաճառողը պարտավոր է.
ա) սպառողին վերադարձնել վճարված գումարը, ինչպես նաև դրա առկայության դեպքում՝  առաքման արժեքը հատուցելու համար վճարված գումարն ամբողջությամբ, առանց ձգձգելու, պայմանագրից հրաժարվելու մասին ծանուցումը ստանալու օրվանից ոչ ուշ, քան 14 օրացուցային օրվա ընթացքում։ Վաճառողը պարտավոր չէ սպառողին վերադարձնել այն լրացուցիչ ծախսը հատուցելու համար վճարված գումարը, որը կապված է սպառողի կողմից ոչ ստանդարտ կամ  վաճառողի կողմից առաջարված մատակարարման ծառայությունից ավելի թանկ մատակարարման ծառայությունից ավելի թանկ ծառայություն մատակարարելու ծառայություն ընտրելու հետ,  
բ) գումարը հատուցել   վճարման նույն միջոցներով, որոնք օգտագործել է սպառողը, բացառությամբ այն դեպքի, երբ սպառողը  վճարման այլ միջոցի օգտագործման համաձայնություն է հայտարարում, և նրա համար որևէ լրացուցիչ ծախս չի առաջանում։
3. Առք ու վաճառքի պայմանագրից հրաժարվելու դեպքում վաճառողն իրավունք ունի հրաժարվել գումարը վերադարձնելուց մինչև ապրանքը չվերադարձնի իրեն կամ սպառողից չստանա ապրանքն ուղարկելը հաստատող փաստաթուղթ, ըստ նրա, թե որն ավելի վաղ կիրականացվի,  բացառությամբ այն դեպքի, երբ վաճառողն ինքն է պարտավորվել ապրանքը հետ տանել:
4. Պայմանագրից հրաժարվելու դեպքում սպառողը պարտավոր է.
ա) ապրանքը վերադարձնել վաճառողին կամ նրա կողմից նշանակված երրորդ կողմին՝ պայմանագրից հրաժարվելու մասին ծանուցումն ուղարկելուց անմիջապես հետո, բայց ոչ ուշ, քան 7 օրացուցային օրվա ընթացքում, եթե վաճառողն ինքն է պարտավորվել ապրանքը հետ տանել,  
բ) վճարել միայն ապրանքը վերադարձնելու հետ կապված ուղղակի (անմիջական) ծախսերը, բացառությամբ այն դեպքի, երբ վաճառողն ինքն է ստանձնել այս ծախսի կատարումը կամ սպառողին տեղեկություն չի տրամադրել  այն մասին, որ ապրանքը վերադարձնելու դեպքում կառաջանան այդ ծախսերը։ Գործարար տարածքից դուրս կնքված պայմանագրի դեպքում, երբ ապրանքը մատակարարվում է սպառողի տուն, վաճառողը պարտավոր է իր հաշվին հետ տանել ապրանքը, եթե ապրանքի բնույթից ելնելով՝ անհնար է այն փոստով ուղարկել։ 

Գլուխ IV
Սպառողական պայմանագիր

Հոդված 16. Վաճառողի պարտականությունները

1. Վաճառողը պարտավոր է սպառողին փոխանցել պայմանագրով նախատեսված պայմաններին համապատասխանող ապրանք:

2. Ապրանքը համարվում է պայմանագրի պայմաններին համապատասխանող, եթե այն համապատասխանում է վաճառողի կողմից սպառողին տրամադրված նկարագրությանը և ունի նույն հատկությունները, ինչ վաճառողի կողմից սպառողին ներկայացված ապրանքի նմուշը։

3. Վաճառողի կողմից սպառողին տրամադրված նկարագրության բացակայության դեպքում ապրանքը համարվում է պայմանագրի պայմաններին համապատասխանող, եթե այն համապատասխանում է այն նպատակին, որի մասին սպառողը տեղեկացրել է վաճառողին պայմանագիրը կնքելու պահին և որին վաճառողը համաձայնել է:

4. Եթե սպառողը վաճառողին չի տեղեկացնում այն նպատակի մասին, որի համար ցանկանում է ապրանքն օգտագործել, ապրանքը համարվում է պայմանագրով նախատեսված պայմաններին համապատասխանող, եթե այն պիտանի է այն նպատակով օգտագործելու համար, որի համար, սովորաբար, օգտագործվում է։

5. Եթե ապրանքի սովորական օգտագործման նպատակը  հնարավոր չէ որոշել, ապրանքը համարվում է պայմանագրի պայմաններին համապատասխանող, եթե այն ունի այդ տեսակի ապրանքի հատկանիշներ և գործում է այնպես, ինչպես նշված տեսակի ապրանքը, ինչպես նաև,  ինչի ողջամիտ ակնկալություն սպառողը կարող էր ունենալ՝ ելնելով ապրանքի բնույթից և այն հանրային հայտարարություններից ելնելով, որոնք արել է վաճառողը, արտադրողը, նրա ներկայացուցիչը  կամ   շուկայում այն տեղաբաշխելու համար պատասխանատու այլ անձ,  այդ թվում՝ գովազդի և(կամ) պիտակի միջոցով:

6. Վաճառողի կողմից կամ նրա պատասխանատվությամբ ապրանքի անպատշաճ տեղադրման հետևանքով առաջացած թերությունը հավասարվում է պայմանագրում նշված պայմաններին ապրանքի անհամապատասխանության (թերության), եթե ապրանքի տեղադրումը պայմանագրի մաս է կազմել: Այս կարգը տարածվում է նաև այն ապրանքի վրա, որը պետք է հավաքի կամ տեղադրի սպառողը, և որը ապրանքին ուղեկցող հրահանգի թերության պատճառով սխալ է հավաքվել կամ տեղադրվել։

7. Սույն հոդվածի նպատակների համար ապրանքը չի համարվում թերություն ունեցող, եթե պայմանագիրը կնքելու պահին սպառողը գիտեր կամ պետք է իմանար, որ ապրանքը թերություն ուներ, կամ ապրանքի թերությունը պայմանավորված էր սպառողի կողմից մատակարարված նյութով:

8. Վաճառողը պատասխանատվություն չի կրում ապրանքի կամ ծառայության մասին հրապարակային հայտարարության համար, եթե ապացուցի,  որ․

ա) նա չուներ կամ չէր կարող ունենալ տեղեկություն այս հայտարարության վերաբերյալ,

բ) մինչև պայմանագիր կնքելը այս հայտարարության մեջ տրամադրված տեղեկատվությունը փոխվել է, 

գ) այս հայտարարությունը չէր կարող ազդել սպառողի կողմից ապրանքի կամ ծառայության գնման վրա։


Հոդված 17. Սպառողի իրավունքները

1. Եթե պարզվի, որ ապրանքը թերություն ունի, սպառողն իրավունք ունի պահանջել վաճառողից վերացնել թերությունը (ապրանքի անվճար վերանորոգում կամ փոխարինում, գնի իջեցում) կամ դուրս գալ պայմանագրից:

2. Ապրանքի վերանորոգումը և փոխարինումը սպառողի առաջին շարքի իրավունքներն են: Սպառողն իրավունք ունի պահանջել, որ վաճառողն անվճար վերանորոգի կամ փոխարինի ապրանքը, բացառությամբ այն դեպքի, երբ դա, ապրանքի բնույթով պայմանավորված անհնար չէ կամ չի պահանջում անհամաչափ կամ անհամապատասխան բարձր ծախս։

3. Ապրանքը պետք է վերանորոգվի կամ փոխարինվի ողջամիտ ժամկետում, այնպես, որ սպառողին էական անհարմարություն չպատճառվի՝ ելնելով ապրանքի բնույթից և այն նպատակից, որի համար այն գնվել է:

4. Ապրանքի անվճար վերանորոգումը կամ փոխարինումը ենթադրում է, որ վաճառողը կրում է բոլոր ծախսերը (ներառյալ փոստային, աշխատանքային և նյութական ծախսերը), որոնք անհրաժեշտ են պայմանագրով նախատեսված պայմաններին ապրանքի համապատասխանությունն ապահովելու համար:

5. Սպառողն իրավունք ունի պահանջել ապրանքի գնի իջեցում կամ պայմանագրից հրաժարում, եթե առկա է հետևյալ պայմաններից մեկը.

ա) ապրանքը չի կարող վերանորոգվել կամ փոխարինվել սույն հոդվածի 3-րդ կետի համաձայն,

բ) վաճառողը չի վերանորոգել կամ փոխարինել ապրանքը ողջամիտ ժամկետում, և սպառողը կորցրել է հետաքրքրությունը պայմանագրի կատարման նկատմամբ,

գ) վաճառողի կողմից ապրանքի վերանորոգումը կամ փոխարինումը զգալի անհարմարություններ կպատճառի սպառողին։

6. Պայմանագրից հրաժարվելու դեպքում սպառողն իրավունք ունի պահանջել հատուցում պայմանագրի չկատարման հետևանքով պատճառված վնասի համար՝ Վրաստանի օրենսդրությամբ սահմանված կարգով:

7. Սպառողն իրավունք չունի հրաժարվել պայմանագրից, եթե ապրանքի թերությունն աննշան է:
8. Սահմանելիս, թե որքանով անհամաչափ է կամ  անհամապատասխան բարձր է ծախսը, պետք է նախատեսվեն հետևյալ պայմանները.
ա) ապրանքի կամ ծառայության գինը՝ պայմանագրում նշված պայմաններին և դրույթներին համապատասխանելու դեպքում,
բ) ապրանքի կամ ծառայության պայմանագրով նախատեսված պայմաններին անհամապատասխանության աստիճանը,  
գ) առանց սպառողին անհարմարություն պատճառելու ապրանքի թերությունը վերացնելու այլընտրանքային հնարավորությունը։
Հոդված 18. Ծառայության պայմանագրից բխող իրավունքները

1. Վաճառողը պարտավոր է սպառողին մատուցել ծառայությունների մատուցման պայմանագրով նախատեսված պայմաններին համապատասխան ծառայություն:
2. Սպառողը պայմանագրով նախատեսված ժամկետը վերազանցելու  կամ թերություն հայտնաբերելու դեպքում վաճառողին պետք է սահմանի ծառայություն մատուցելու/թերությունը վերացնելու համար լրացուցիչ ողջամիտ ժամկետ, բացառությամբ այն դեպքի, երբ դա անհնար է ծառայության բնույթից ելնելով կամ  անհամաչափ  բարձր ծախս է պահանջում: Անհամաչափ կամ անհամապատասխան մեծ ծախսը որոշվում են սույն օրենքի 17-րդ հոդվածի 8-րդ կետով սահմանված կարգով։
3. Լրացուցիչ ժամկետն անարդյունք լրանալու դեպքում սպառողն իրավունք ունի.
ա) վաճառողի հաշվին մեկ այլ անձի առաջարկել ծառայություն մատուցել կամ վերացնել թերությունը,
բ) պահանջել ծառայության գնի համարժեք նվազեցում,
գ) հրաժարվել պայմանագրից և պահանջել վնասի հատուցում՝ Վրաստանի օրենսդրությամբ սահմանված կարգով։
4. Սույն հոդվածի 2-րդ կետով նախատեսված լրացուցիչ ժամկետի սահմանումը պարտադիր չէ, եթե ակնհայտ է, որ դա ոչ մի արդյունք չի ունենա, կամ եթե սպառողը պայմանագրի կատարումը կապել է ծառայությունը ժամանակին ստանալու հետ։
5. Եթե վաճառողը ժամանակին չի սկսել ծառայության մատուցումը կամ ծառայության մատուցման գործընթացն անհիմն ձգձգվում է, ինչն անհնար է դարձնում ծառայության մատուցումը համաձայնեցված ժամկետում, վաճառողն իրավունք չունի պահանջել ծառայության մատուցման գործընթացում կատարված ծախսերի հատուցում, ինչպես նաև մատուցված ծառայության վճար, եթե սպառողը կորցրել է պայմանագիրը մասնակի կատարելու նկատմամբ հետաքրքրությունը:
Հոդված 19. Առևտրային երաշխիք

1. Վաճառողը պարտավոր է պահպանել իր կողմից տրված առևտրային երաշխիքը, այդ թվում, համապատասխան ապրանքի կամ ծառայության գովազդում նշված պայմանները:
2. Առևտրային երաշխիքը պետք է ներառի.
ա) տեղեկություն այն մասին, որ առևտրային երաշխիքը չի սահմանափակում սպառողի սույն օրենքով սահմանված իրավունքները,
բ) հստակ ձևակերպված երաշխիքային պայմաններ, այդ թվում, առևտրային երաշխիքի տևողությունը և գործողության տարածքը, դրա բողոքարկման համար անհրաժեշտ տեղեկությունը, մասնավորապես՝ պահանջի վաղեմության ժամկետը, վաճառողի անունը և հասցեն։
3. Սպառողի պահանջի դեպքում առևտրային երաշխիքը նրան տրամադրվում է գրավոր կամ իր համար ընդունելի այլ ձևով։
4. Սույն հոդվածի 1-ին–3-րդ կետերով սահմանված պահանջների խախտումը չի ազդում առևտրային երաշխիքի վավերականության վրա:
5. Առևտրային երաշխիքային պայմանը, որը սահմանափակում է սպառողի օրինական իրավունքները, անվավեր է։
Հոդված 20. Ապացուցման բեռը և ժամկետները պայմանագրին անհամապատասխանության դեպքում

1. Եթե սպառողը ապրանքի թերությունը հայտնաբերում է ապրանքը տիրապետության մեջ ընդունելուց հետո 6 ամսվա ընթացքում,  ենթադրվում է, որ թերությունը գոյություն է ունեցել ապրանքի մատակարարման պահին, եթե դա հնարավոր է՝ ելնելով ապրանքի բնույթից կամ թերության բնույթից։ Այս դեպքում ապացուցման բեռը կրում է վաճառողը։ Եթե ​​սպառողը ապրանքի  թերություն է հայտնաբերում ապրանքը ստանալուց  6 ամիս հետո, ապրանքի մատակարարման պահին թերության առկայությունը ապացուցելու պարտականությունը կրում է սպառողը։ 
2. Սպառողն իրավունք ունի օգտվելու սույն օրենքի 17-րդ–19-րդ հոդվածներով նախատեսված իրավունքներից, եթե ապրանքի թերությունը հայտնաբերվել է ապրանքը նրան մատակարարելու օրվանից հետո 2 տարվա ընթացքում: 
3. Սույն հոդվածի 2-րդ կետի գործողությունը չի տարածվում երկրորդային ապրանքների առք ու վաճառքի վրա: Նման ապրանքի առք ու վաճառքի ժամանակ   սույն հոդվածի 2-րդ կետով սահմանված  դեպքում վաճառողի պատասխանատվությունը կողմերի միջև անհատական ​​համաձայնության առարկա է։
Գլուխ V
Պայմանագրի անարդար ստանդարտ պայմաններ
Հոդված 21. Պայմանագրի ստանդարտ պայմանների վավերականությունը
1. Պայմանագրի ստանդարտ պայման է վաճառողի կողմից սպառողի համար սահմանված, նախապես ձևակերպված, բազմակի օգտագործման համար միտված պայմանը, որին ծանոթանալու հնարավորություն  սպառողն ուներ։  
2. Նրա ապացուցման բեռը, որ պայմանագրի ստանդարտ պայմանը կողմերը  անհատապես համաձայնեցրել են,   կրում է վաճառողը։
3. Սպառողին գրավոր առաջարկված պայմանագրի ստանդարտ պայմանները  պետք է ձևակերպվեն պարզ և հասկանալի լեզվով։ Երկիմաստ մեկնաբանության հնարավորություն տվող տերմինը կմեկնաբանվի սպառողի օգտին։
Հոդված 22. Պայմանագրի անարդար ստանդարտ պայմանների անվավերությունը

1. Պայմանագրի անարդար ստանդարտ  պայմանը, անկախ պայմանագրում դրա առկայությունից, անվավեր է, եթե այն հակասում է վստահության և բարեխղճության սկզբունքներին և առաջացնում  պայմանագրով նախատեսված իրավունքների և պարտականությունների անհիմն անհավասարակշռություն՝ ի վնաս սպառողի, այդ թվում՝ իր ոչ հստակ լինելու պատճառով: Միայն պայմանագրի առարկայի էությունը կամ փոխադարձ կատարմանը դրա համապատասխանությունը չի համարվում անհամապատասխան։

2. Պայմանագրի ստանդարտ պայմանի անարդարացիությունը գնահատելիս նախատեսվում են պայմանագրի առարկան, պայմանագիրը կնքելու պահին գոյություն ունեցող հանգամանքները, որոնք հանգեցրել են այդ պայմանի առկայությանը պայմանագրում, ինչպես նաև պայմանագրի այլ պայմաններ: Վերոնշյալ պայմանի անարդարացիությունը գնահատելիս հաշվի չեն առնվում ո՛չ պայմանագրի հիմնական առարկայի էությունը, ո՛չ էլ գնի և վարձատրության համապատասխանությունը մատակարարվող ապրանքին կամ ծառայությանը։

3. Անվավեր են պայմանագրի հետևյալ անարդար ստանդարտ պայմանները.
ա) դրույթը, որը բացառում կամ սահմանափակում է վաճառողի պատասխանատվությունը սպառողի մահվան, նրա առողջության վնասման կամ կոպիտ անզգուշությամբ նրան հասցված այլ վնասի պատճառով, եթե այդ հանգամանքը առաջացել է վաճառողի գործողության կամ անգործության հետևանքով,
բ) դրույթը, որն անարդարացիորեն սահմանափակում կամ բացառում է սպառողի իրավունքը՝ պահանջ ներկայացնելու վաճառողի կամ երրորդ կողմի նկատմամբ՝ վաճառողի կողմից պայմանագրով ստանձնած պարտավորությունը լրիվ կամ մասնակի չկատարելու կամ թերի կատարելու պատճառով, կամ դրույթը, որը բացառում է պահանջների փոխադարձաբար չեղարկման հնարավորությունը,
գ) դրույթը, որը պարտավորեցնում է սպառողին կատարել պայմանագրի պայմանն այն ժամանակ, երբ վաճառողի կողմից պարտավորության կատարումը պայմանավորված է բացառապես նրա կամքից կախված պայմանի առաջացմամբ,
դ) դրույթը, որը վաճառողին իրավունք է տալիս սպառողի կողմից վճարված գումարի պահում կատարել, երբ սպառողը հրաժարվում է պայմանագիր կնքելուց կամ պայմանագրով ստանձնած պարտավորությունը կատարելուց, եթե պայմանագրից դուրս գալը տեղի է ունենում վաճառողի նախաձեռնությամբ, և այն, ինչ սպառողը ստանում է դրա կատարումով,  այդ գումարին համապատասխան չէ, 
ե) դրույթը, որն ազատում է վաճառողին պարտավորությունից՝ սպառողին  իր պարտավորությունը կատարելու համար լրացուցիչ ժամկետ սահմանել,
զ) դրույթը, որը ստանձնած պարտավորության չկատարման դեպքում սպառողին պարտավորեցնում է վճարել վնասի չափը գերազանցող գումար կամ վաճառողին իրավունք է տալիս սպառողից պահանջել կրած ծախսերը հատուցելու համար անհամապատասխան մեծ գումար,
է) դրույթը, որը վաճառողին իրավունք է տալիս միակողմանիորեն հրաժարվել պայմանագրից, երբ սպառողին հնարավորություն չի տրվում օգտվել նույնպիսի իրավունքից, կամ դրույթը, որը վաճառողին իրավունք է տալիս սպառողի կողմից դեռևս չմատուցված ծառայություն ստանալու համար վճարված գումարի պահում կատարել, այն դեպքում, երբ պայմանագրից հրաժարվել է վաճառողը, բացառությամբ այն դեպքի,  եթե դրույթը չի վերաբերում օրենքով նախատեսված պարտավորությանը,
ը) դրույթը, որը վաճառողին իրավունք է տալիս հրաժարվել անորոշ ժամկետով կնքված պայմանագրից՝ առանց սպառողին նախնական ծանուցումը ողջամիտ ժամկետում ուղարկելու, բացառությամբ այն դեպքի, երբ պայմանագրից հրաժարվելու էական հիմք գոյություն ունի, 
թ) դրույթը, որով որոշակի ժամկետով կնքված պայմանագիրը առանց սպառողի համաձայնության ավտոմատ կերպով երկարաձգվում է, կամ որով սպառողի համար պայմանագիրը լուծելու կամ երկարաձգելու իր կամքը հայտնելու համար սահմանված է ոչ ողջամիտ կարճ ժամկետ,
ժ) դրույթը, որով վաճառողը սպառողին  այս կամ այն աշխատանքը կատարելու համար սահմանում է անհամապատասխան երկար կամ ակնհայտորեն կարճ ժամկետ, կամ որով վաճառողը իր պարտավորությունների կատարման համար օրենքով սահմանված նորմերով նախատեսվածներից տարբեր, անհամապատասխան երկար ժամկետներ է սահմանում,  կամ որով ժամկետները սահմանվում են ոչ հստակ կերպով,
ժա) դրույթը, որը սպառողին կաշկանդում է այնպիսի պայմաններով, որոնց ծանոթանալու իրական հնարավորություն սպառողը չի ունեցել մինչև պայմանագիրը կնքելը, 
ժբ) դրույթը, որը վաճառողին իրավունք է տալիս առանց պայմանագրով սահմանված հիմնավոր պատճառի միակողմանիորեն փոփոխել պայմանագրի պայմանները, բացառությամբ այն դեպքի, երբ պայմանագիրը կնքված է անորոշ ժամկետով, և վաճառողը պայմանագրի պայմանների փոփոխության մասին ծանուցումը սպառողին ուղարկում է ողջամիտ ժամկետում, իսկ սպառողն իրավունք կունենա հրաժարվել պայմանագրից,
ժգ) դրույթը, որը վաճառողին իրավունք է տալիս առանց որևէ էական հիմքի միակողմանիորեն փոխել ապրանքի կամ ծառայության հատկությունները/ բնութագրերը,
ժդ) դրույթը, որը վաճառողին իրավունք է տալիս   ապրանքի կամ ծառայության մատակարարման պահին սահմանել ապրանքի կամ ծառայության գինը կամ բարձրացնել այն այնպես, որ սպառողին չտրվի պայմանագրից հրաժարվելու հնարավորություն, եթե ապրանքի կամ ծառայության վերջնական գինը զգալիորեն գերազանցում է պայմանագիրը կնքելու պահին սահմանված գինը, բացառությամբ այն դեպքի, երբ գնի ինդեքսավորումը թույլատրվում է օրենքով և իրականացվում է նախապես սահմանված մեթոդաբանության համաձայն,
ժե) դրույթը, որը վաճառողին իրավունք է տալիս որոշելու, թե արդյոք ապրանքը կամ ծառայությունը համապատասխանում են պայմանագրի պայմաններին, կամ պայմանագրի ցանկացած պայման մեկնաբանելու միակողմանիորեն,
ժզ) դրույթը, որը սահմանափակում է վաճառողի պարտավորությունը՝ ապահովելու իր ներկայացուցչի կողմից ստանձնած պարտավորության կատարումը կամ ստանձնած պարտավորությունները ենթարկելու ֆորմալ պահանջներին, 
ժէ) դրույթը, որը պարտավորեցնում է սպառողին կատարել պայմանագրով ստանձնած պարտավորությունը՝ անկախ նրանից, թե արդյոք վաճառողը կատարում է իրեն վերապահված պարտավորությունը, բացառությամբ այն դեպքի, երբ սպառողը պարտավոր էր իր պարտավորությունը նախապես կատարել, կամ դրույթը, որը սահմանափակում է սպառողի՝ օրենքով իրեն շնորհված իրավունքը՝ այլ հիմքով հրաժարվելու պարտավորության կատարումից, 
ժը) դրույթը, որով վաճառողը պայմանագրով իրեն տրված իրավունքներն ու ստանձնած պարտավորությունները փոխանցում է մեկ այլ անձի, ինչը կարող է հանգեցնել պայմանագրի պայմանների կատարման երաշխիքի թուլացման, և որին սպառողը չի տվել իր համաձայնությունը,
ժթ) դրույթը, որը սահմանափակում կամ բացառում է սպառողի իրավական պաշտպանության իրավունքը, այդ թվում, դրույթը, որը պարտավորեցնում է սպառողին պաշտպանել իր իրավունքները միայն այնպիսի արբիտրաժում, որը չի կարգավորվում Վրաստանի օրենսդրությամբ, կամ սահմանափակում է սպառողի ապացույցներ ձեռք բերելու հնարավորությունը, կամ սպառողի վրա է դնում ապացուցման բեռը, երբ օրենքի համաձայն ապացուցման բեռը վերապահվում է պայմանագրի մյուս կողմին։
4. Պայմանագրի անարդար ստանդարտ պայմանի անվավերությունը չի հանգեցնում դրա մյուս մասերի անվավերություն, եթե անարդար ստանդարտ պայմանը պայմանագրի էական պայման չէ, և հավանական է, որ պայմանագիրը կկնքվեր առանց դրա անվավեր մասի։
Հոդված 23. Պայմանագրի ստանդարտ պայմանների անվավերության հետ կապված բացառությունները
1. Անորոշ ժամկետով կնքված ֆինանսական ծառայության պայմանագրի դեպքում, սույն օրենքի 22-րդ հոդվածի 3-րդ կետի «ը» ենթակետով սահմանված դրույթը չի համարվում անվավեր, եթե պայմանագրից հրաժարվելու համար կա հիմնավոր պատճառ, և վաճառողը դրա մասին անհապաղ տեղեկացնում է սպառողին:
2. Ֆինանսական ծառայության պայմանագրի դեպքում անվավեր չի համարվում ստանդարտ պայմանը, որի համաձայն, հիմնավոր պատճառի առկայության դեպքում վաճառողը պահպանում է իրավունքը՝ սպառողին առանց նախնական ծանուցում ուղարկելու փոփոխելու ֆինանսական ծառայության հետ կապված  տոկոսադրույքը կամ միջնորդավճարի չափը, եթե նա այդ մասին տեղեկացնի առաջին իսկ հնարավորության դեպքում, իսկ սպառողն իրավունք ունի անհապաղ հրաժարվել պայմանագրից։
3. Սույն օրենքի 22-րդ հոդվածի 3-րդ կետի «ը», «ժբ» և «ժէ» ենթակետերով նախատեսված դրույթները անվավեր չեն համարվում շրջանառվող արժեթղթերի, ֆինանսական գործիքների և այլ ապրանքի կամ ծառայության մասին կնքված այլ այնպիսի գործարքներում, որոնցում գինը կապված է ֆոնդային բորսայում սահմանված գնանշումների կամ ինդեքսների տատանման կամ ֆինանսական շուկայի այնպիսի դրույքաչափի հետ, որը վաճառողը չի կարող վերահսկել, ինչպես նաև արտարժույթի առքուվաճառքի պայմանագրերի, ճանապարհորդական չեկերի կամ արտարժույթով արտահայտված միջազգային դրամական փոխանցումների հետ:

Գլուխ VI
Անարդար առևտրային գործունեությունը

Հոդված 24. Անարդար առևտրային գործունեության արգելումը

1. Անարդար առևտրային գործունեությունն արգելվում է:
2. Առևտրային գործունեությունը համարվում է անարդար, եթե այն հակասում է բարեխղճության պահանջներին և էապես բացասաբար է փոխում կամ հավանական է, որ էապես բացասաբար փոխի միջին սպառողի տնտեսական վարքագիծը՝ կապված այն ապրանքի կամ ծառայության հետ, որը մատակարարել են նրան կամ նրա համար է հատկացված, կամ անդրադառնում է կամ հավանական է, որ էապես բացասաբար  անդրադառնա սպառողների խմբի միջին անդամի տնտեսական վարքագծի վրա, երբ առևտրային գործունեության հասցեատերը սպառողների որոշակի խումբ է: #
3. Այնպիսի առևտրային գործունեությունը անարդար համարելու համար, որը հնարավոր է էապես բացասաբար փոխել սպառողների  միայն այն խմբի տնտեսական վարքագիծը, որն իր մտավոր կամ ֆիզիկական կարողությունների և(կամ) տարիքի պատճառով հատկապես խոցելի է,  նախատեսվում է սպառողների խմբի միջին անդամի տնտեսական վարքագիծը: Առևտրային գործունեությունը չի համարվում անարդար, եթե գովազդում տրամադրված տեղեկությունը չափազանցված է կամ ուղղակի իմաստով չպետք է ընկալվի։ 
4. Անարդար առևտրային գործունեություն է համարվում մոլորեցնող առևտրային գործունեությունը կամ ագրեսիվ առևտրային գործունեությունը։
Հոդված 25. Գործողությամբ արտահայտված մոլորեցնող առևտրային գործունեությունը 
1. Ցանկացած դեպքում անարդար է համարվում և արգելվում է հետևյալ գործողությամբ արտահայտված մոլորեցնող  առևտրային գործունեությունը․
ա) վստահելիության նշանը, որակի նշանը կամ այլ նմանատիպ նշանը առանց Վրաստանի օրենսդրությամբ տրված համապատասխան իրավազորության տեղադրումը, 
բ) կեղծ մատնանշումը, որ վարքականոնը ճանաչված է հանրային կամ այլ կազմակերպության կողմից,
գ) նրա պնդումը, որ վաճառողը (նրա առևտրային գործունեությունը) կամ ապրանքը կամ ծառայությունը հանրային մարմնից կամ մասնավոր անձից ստացել է համաձայնություն, թույլտվություն, լիցենզիա, ավտորիզացում, հավատարմագրում և այլ, դրանց բացակայության դեպքում, կամ նրա պնդում, որ համաձայնություն, թույլտվություն, լիցենզիա, ավտորիզացում, հավատարմագրում և այլն ստանալու պարտադիր պայմանները բավարարվել են, եթե այդ պայմանները չեն բավարարվել,
դ) ապրանք կամ ծառայություն հատուկ գնով գնելու առաջարկը ՝ առանց այն կարևոր տեղեկությունը բացահայտելու, որոնց հիման վրա վաճառողը ենթադրում է, որ ինքը կամ մեկ այլ վաճառողի միջոցով չի կարողանա մատակարարել այդ ապրանքը կամ ծառայությունը կամ նմանատիպ ապրանք կամ ծառայություն այն ժամանակվա ընթացքում, այն քանակությամբ և այն գնով, որը բխում է նշված ապրանքից կամ ծառայությունից, գովազդի մասշտաբից և առաջարկվող գնից (մոլորեցնող գովազդ),
ե) ապրանք կամ ծառայություն գնելու առաջարկ անել հատուկ գնով, ապա հրաժարվել գովազդվող ապրանքը սպառողին ցույց տալուց կամ պատվերն ընդունելուց կամ այն ​​ողջամիտ ժամկետում առաքելուց կամ/և թերություն ունեցող ապրանքի նմուշի ցուցադրում այլ ապրանքի վաճառքին նպաստելու մտահղացմամբ, 
զ) կեղծ հայտարարություն անել այն մասին, որ ապրանքը կամ ծառայությունը հասանելի կլինեն և(կամ) հատուկ պայմանները կգործեն միայն կարճ ժամանակահատվածում, որ սպառողը շտապ որոշում կայացնի և նրան չտրվի բավարար ժամանակ և հնարավորություն տեղեկացված որոշում կայացնելու համար,
է) հայտարարություն անելը կամ այնպիսի տպավորություն ստեղծելը, որ կարելի է  օրենքով արգելված ապրանք  կամ ծառայություն վաճառել,
ը) սպառողին օրենքով տրված իրավունքի իրականացման հնարավորությունը ներկայացնել այնպես, կարծես դա վաճառողի բարի կամքն է և առաջարկի առանձնահատուկ պայման է,
թ) կեղծ պնդում այն ռիսկի տեսակի և չափի մասին, որը կապված է սպառողի կամ նրա ընտանիքի անձնական անվտանգության հետ,  եթե սպառողը չգնի ապրանքը կամ  ծառայությունը,  
ժ) այնպիսի բուրգային սխեմա  ձևավորել կամ կառավարել կամ նպաստել դրա զարգացմանը, որում սպառողի մոտ առաջանում է ակնկալիք, որ նա  ֆինանսական օգուտի մեծ մասը կստանա ոչ թե ապրանքի կամ ծառայության վաճառքով կամ օգտագործմամբ, այլ բուրգային սխեմայում այլ սպառողների ներգրավմամբ,  
ժա) հայտարարություն անել, որ վաճառողը մտադիր է դադարեցնել վաճառքը կամ փոխել գտնվելու վայրը, եթե դա չի համապատասխանում ճշմարտությանը,
ժբ) կեղծ պնդել, որ ապրանքը կամ ծառայությունը կարող է բուժել հիվանդություն կամ դիսֆունկցիա կամ շտկել զարգացման խանգարումը,
ժգ) շուկայի պայմանների կամ ապրանքի կամ ծառայության որոնման հնարավորության մասին էապես սխալ տեղեկատվություն տարածել՝ սպառողին համոզելու համար գնել ապրանք կամ ծառայություն շուկայական պայմաններից պակաս բարենպաստ պայմաններով,
ժդ) մրցույթ հայտարարելը կամ հրապարակայնորեն մրցանակ խոստանալը՝ առանց հետագայում մրցանակը կամ դրա համարժեքը տրամադրելու,
ժե) հայտարարություն անել այն մասին, որ ապրանքը կամ ծառայությունը առաջարկվում են անվճար, եթե սպառողը, ապրանքը կամ ծառայությունը ստանալու կամ տեղափոխելու համար անհրաժեշտ ծախսերի հատուցումից բացի, պետք է վճարի լրացուցիչ գումար,
ժզ) մարքեթինգային նյութերում այնպիսի հաշիվ-ապրանքագիր/հաշիվ կամ վճարում պահանջող այլ փաստաթուղթ  ներառել, որը սպառողի մոտ կստեղծի կեղծ տպավորություն, որ նա պատվիրել է ապրանք կամ ծառայություն այն դեպքում, երբ նա դա չի պատվիրել, 
ժէ) կեղծ հայտարարություն անելը կամ այնպիսի տպավորություն ստեղծելը, որ վաճառողը չի գործում առևտրային, ձեռնարկատիրական, արհեստագործական կամ մասնագիտական ​​նպատակով, կամ վաճառողի կողմից իրեն սպառող ներկայացնելը, 
ժը) սպառողի մոտ կեղծ տպավորության ստեղծելը, որ հետգնումային ծառայությունը հասանելի է այլ երկրում,
ժթ) վաճառողի պատվերով զանգվածային լրատվության միջոցներով ապրանքը կամ ծառայությունն այնպես գովազդել, որ գովազդի  բովանդակությամբ, պատկերով կամ ձայնով սպառողի համար անհնար լինի ճանաչել գովազդը,
ի) արտադրողի կողմից մեկ այլ արտադրողի ապրանքի կամ ծառայության  նման ապրանքը կամ ծառայությունը միտումնավոր գովազդել այնպիսի ձևով, կարծես այս ապրանքը կամ ծառայությունը արտադրվել են նույն արտադրողի կողմից, ինչը մոլորեցնում է սպառողին, 
իա) պնդել, որ մոլախաղի ժամանակ ապրանքը կամ ծառայությունը կարող են շահույթ բերել սպառողին,  
իբ) առք ու վաճառքից հետո սպառողական ծառայություն մատուցել մինչև առք ու վաճառքի գործարքի կնքումը օգտագործվող լեզվից տարբեր լեզվով, որը Վրաստանի պետական ​​լեզուն չէ՝ առանց գնման գործարքի կնքումից առաջ սպառողին այդ մասին հստակ տեղեկություն տրամադրելու։
2. Վաճառողի գործողությամբ մոլորեցնող առևտրային գործունեություն է համարվում սպառողին կեղծ տեղեկության տրամադրումը կամ տեղեկության այնպես տրամադրումը (նույնիսկ այն ժամանակ, եթե սույն հոդվածի 3-րդ կետի մեկ կամ մի քանի ենթակետերով նախատեսված տեղեկությունը փաստացի ճիշտ է), որը հանգեցրել է կամ կարող է հանգեցնել սպառողին խաբելու, և որի արդյունքում սպառողը կնքել է կամ կարող է կնքել գործարք, որը այլ կերպ չէր կնքի:
3. Սույն հոդվածի 2-րդ կետով նախատեսված տեղեկությունը ներառում է.
ա) ապրանքի կամ ծառայության էությունը և հետևյալ հիմնական բնութագրերը՝ մատչելիությունը, օգուտը,  ռիսկերը, օգտագործումը, բաղադրությունը, պարագաները, վաճառքից հետո ծառայությունը, բողոքի քննարկման կարգի հետ կապված ընթացակարգերը, արտադրության վայրը, ամսաթիվը և մեթոդը, մատակարարումը, նպատակին համապատասխանությունը, քանակը, չափը, քաշը, բնութագրերը, աշխարհագրական կամ առևտրային ծագումը, փոխադրման և պահպանման պայմանները, օգտագործման սպասվող արդյունքները, ինչպես նաև ապրանքի կամ ծառայության ստուգման և փորձարկման արդյունքները և դրանց հիման վրա բացահայտված էական հանգամանքները,
բ) վաճառողի պատասխանատվության շրջանակները, որը վերաբերում է առևտրային գործունեության դրդապատճառին և վաճառքի գործընթացի առանձնահատկությանը, ինչպես նաև ցանկացած տեղեկության, որը կապված է վաճառողի կողմից ապրանքի կամ ծառայության ուղղակի կամ անուղղակի հովանավորություն անելու հետ, 
գ) գինը կամ գնի հաշվարկման համապատասխան մեթոդը կամ հատուկ գնի մատնանշումը, ինչպես նաև ապրանքի կամ ծառայության մատակարարման պայմանները, 
դ) ապրանքի կամ ծառայության հետ կապված ծառայությունը, ապրանքի մի մասը փոխարինելու կամ վերանորոգելու անհրաժեշտությունը,
ե) վաճառողի կամ նրա ներկայացուցչի մասին տեղեկությունը, այդ թվում, նույնականացման տվյալները, կարգավիճակը, համաձայնությունը, որակավորումը, արտադրական, առևտրային և մտավոր սեփականության իրավունքները կամ դրանց հետ կապը, ինչպես նաև արտադրական կամ առևտրային գործունեության հետ կապված այլ իրավունքներ,
զ) սպառողի իրավունքների մասին տեղեկությունը, այդ թվում, սպառողի կողմից ապրանքի վերադարձի, փոխարինման և վերանորոգման  պահանջ ներկայացնելու հնարավորությունը և ձևը, ինչպես նաև սպասվող ռիսկի մասին տեղեկությունը։ 
4. Գործողությամբ արտահայտված մոլորեցնող առևտրային գործունեություն է համարվում ապրանքի կամ ծառայության այնպիսի մարքեթինգը, այդ թվում, համեմատական ​​գովազդը, որը մրցակցի ապրանքային նշանի, անվան (անվանման) և այլ տարբերակիչ նշանների հետ կապված անորոշություն է առաջացնում։
5. Մոլորեցնող է վաճառողի գործողությամբ արտահայտված առևտրային գործունեությունը,  երբ վաճառողը պնդում է, որ ինքը վարքականոն ստորագրող կողմ է և նրա նկատմամբ տարածվում են այս վարքականոնի սահմանած պահանջները, չնայած խախտում է նշված վարքականոնով նախատեսված վարքագծի կանոնները:
Հոդված 26. Անգործությամբ արտահայտված մոլորեցնող առևտրային գործունեությունը
1. Մոլորեցնող է վաճառողի անգործությամբ արտահայտված առևտրային գործունեությունը, երբ կոնկրետ դեպքում, բոլոր փաստական ​​հանգամանքների և հաղորդակցման միջոցի բնութագրերի սահմանափակ լինելու նախատեսմամբ, տեղեկության փաստացի բովանդակությունը չի պարունակում այն ​​էական տեղեկությունը, որը միջին սպառողին անհրաժեշտ է տեղեկացված որոշում կայացնելու համար, որի արդյունքում սպառողը կնքել է կամ հնարավոր է կնքի գործարք, որը չէր կնքի, եթե ստանար այդ տեղեկությունը: #
2. Վաճառողի անգործությամբ արտահայտված առևտրային գործունեությունը մոլորեցնող է, երբ վաճառողը սպառողին սույն հոդվածի 1-ին կետով նախատեսված էական տեղեկությունը տրամադրում է ոչ հստակ, անորոշ կամ ժամանակին չհամապատասխանող ձևով, կամ առևտրային գործունեության մեջ չի երևում հստակ առևտրային նպատակը և ոչ էլ ​​հանգամանքներն են հստակեցնում, թե ինչի հետևանքով է սպառողը կնքել կամ հնարավոր է կնքի գործարք, որը չէր կնքի։ 
3. Եթե առևտրային գործունեության մասին տեղեկություն տրամադրելու համար օգտագործվող հաղորդակցման միջոցը/տեղեկության կրիչը սահմանափակված է տեղեկությունը տեղադրելու համար անհրաժեշտ ծավալով կամ ժամանակով, որոշելու համար, թե արդյոք վաճառողի անգործությունը մոլորեցրել է սպառողին, հաշվի են առնվում բոլոր հանգամանքները, որոնք կապված են վաճառողի փորձի հետ՝ սպառողին տեղեկություն տրամադրելու ցանկացած այլ միջոցով։  
4. Ապրանք կամ ծառայություն գնելու առաջարկի դեպքում էական տեղեկություններ են համարվում հետևյալ տեղեկությունները (եթե դա առանց այն էլ բացահայտ բխում է դրա բովանդակությունից).
ա) ապրանքի կամ ծառայության էական բնութագրերի վերաբերյալ՝  ապրանքի կամ ծառայության բնութագրերի և տեղեկությունների կրիչի առանձնահատկությունների նախատեսմամբ, 
բ) վաճառողի ինքնությունը (անվանումը), փաստացի հասցեն և նույնականացման տվյալները, ինչպես նաև վաճառողի ներկայացուցչի անունը (անվանումը), իրական հասցեն և նույնականացման տվյալները,
գ) ապրանքի կամ ծառայության լրիվ գինը՝ նշելով հիմնական և լրացուցիչ ծախսերը (ներառյալ փոխադրումը, առաքումը, տեղադրումը և այլն)։ Եթե ​​ապրանքի կամ ծառայության բնույթից ելնելով՝ դրա հիմնական գինը նախապես հաշվարկել հնարավոր չէ՝ հիմնական գինը հաշվարկելու կարգի վերաբերյալ։ Եթե ​​լրացուցիչ ծախսերը հնարավոր չէ նախապես հաշվարկել՝ տեղեկություն այն մասին, որ կծագի լրացուցիչ ծախսեր կատարելու պարտավորություն,
դ) վճարման, ապրանքի կամ ծառայության մատակարարման և պարտավորության կատարման պայմանների մասին, ինչպես նաև, վաճառողի կողմից սպառողի բողոքը քննարկելու կարգի մասին,
ե) անհրաժեշտության դեպքում՝ պայմանագրից հրաժարվելու իրավունքը։
5. Սույն օրենքի 5-րդ, 6-րդ և 9-րդ–12-րդ հոդվածներով նախատեսված տեղեկությունների տրամադրման պարտավորությունների չկատարումը  համարվում է նաև անգործությամբ արտահայտված մոլորեցնող առևտրային գործունեություն:
Հոդված 27. Ագրեսիվ առևտրային գործունեությունը
1. Ցանկացած դեպքում անարդար է համարվում և արգելվում է հետևյալ ագրեսիվ առևտրային գործունեությունը․
ա) տպավորություն ստեղծելը, որ սպառողը չի կարողանա լքել գործարար տարածքը քանի դեռ չի կնքել պայմանագիրը, 
բ) սպառողի կամքին հակառակ վաճառողի կողմից նրա բնակության վայրը լքելուց հրաժարվելը,  բացառությամբ այն դեպքի, երբ վաճառողի ներկայությունը սպառողի բնակության վայրում անհրաժեշտ է պայմանագրով նախատեսված պարտավորությունը կատարելու համար,
գ) հեռախոսով կամ հեռավար կապի այլ միջոցով սպառողին համակարգված կերպով ոչ ցանկալի առաջարկներ անելը, բացառությամբ այն դեպքերի, երբ դա անհրաժեշտ է պայմանագրով նախատեսված պարտավորությունը կատարելու համար,
դ) գովազդում երեխային ուղղակիորեն կոչ անելը գնելու գովազդվող ապրանքը կամ ծառայությունը կամ ծնողներին կամ այլ չափահաս անձանց համոզելը նրա համար գնելու այդ ապրանքը կամ ծառայությունը,
ե) սպառողին կեղծ տեղեկություն տրամադրելը այն մասին, որ եթե նա չգնի ապրանքը կամ ծառայությունը, վաճառողի բիզնեսը կամ կյանքը կվտանգվի,
զ) կեղծ տպավորություն ստեղծելը, որ սպառողը շահել է, կշահի կամ որոշակի գործողություն կատարելու արդյունքում կշահի մրցանակ կամ կստանա այլ նմանատիպ օգուտ , այն դեպքում, երբ որևէ մրցանակ կամ այլ նմանատիպ օգուտ չի սահմանված, կամ պահանջել այնպիսի գործողության կատարում, որի արդյունքում սպառողը կարող է մրցանակ շահել կամ ստանալ այլ նմանատիպ օգուտ, չնայած այդ գործողության կատարումը կապված է սպառողի կողմից գումարի վճարման կամ այլ լրացուցիչ ծախսեր կատարելու հետ, 
է) սպառողից, որը ցանկանում է ստանալ սպահովագրական փոխհատուցում,  պահանջել ներկայացնել այնպիսի փաստաթուղթ, որն անհրաժեշտ չէ պահանջ ներկայացնելու իրավունքի գոյությունը հաստատելու համար, կամ սպառողի իրավունքները սահմանափակելու նպատակով անպատասխան թողնել նրա նամակագրությունը,
ը) վաճառողի կողմից սպառողին այնպիսի ապրանք կամ ծառայություն մատուցելը, որը նա չի պատվիրել, և դրա համար ապրանքի կամ ծառայության գնի լրիվ կամ մասնակի վճարում պահանջել, կամ վաճառողի կողմից սպառողին իր կողմից պատվիրվածներից տարբերվող ապրանք կամ ծառայության մատուցել այս ապրանքը կամ ծառայությունը վաճառողի հաշվին՝ առանց  սկզբնական վիճակին վերադարձնելու հնարավորության։
2. Առևտրային գործունեությունը համարվում է ագրեսիվ, եթե դրա բովանդակությունը, բոլոր հանգամանքների նախատեսմամբ, հետապնդման, հարկադրանքի, այդ թվում՝ ֆիզիկական ուժի կիրառման կամ ազդեցության չարաշահման միջոցով էականորեն խախտում է կամ հավանական է, որ խախտի միջին սպառողի ազատ ընտրության իրավունքը կամ փոխում է  և(կամ) հավանական է, որ փոխի նրա վարքագիծը՝ կապված ապրանքի կամ ծառայության հետ,  որի արդյունքում սպառողը կնքել է կամ հավանական է, որ կկնքի գործարք, որը նա չէր կնքի։
3. Առևտրային գործունեության իրականացման ընթացքում ոտնձգության, հարկադրանքի, այդ թվում՝ ֆիզիկական ուժի կիրառման կամ ազդեցության չարաշահման առկայությունը որոշելու համար հաշվի են առնվում հետևյալ հանգամանքները.
ա) ժամանակահատվածը, վայրը, էությունը, բնույթը և ինտենսիվությունը,
բ) սպառնալիքի կամ վիրավորական խոսքի օգտագործումը կամ նման վարքագիծը,
գ) սպառողի որոշման վրա ազդեցություն գործելու համար վաճառողի կողմից որոշակի դժբախտ պատահարի, տարերային աղետի կամ նմանատիպ հանգամանքների չարաշահումը, որը զրկում է սպառողին ապրանքի կամ ծառայության վերաբերյալ առողջ դատողություն անելու և որոշում կայացնելու հնարավորությունից,
դ) արհեստականորեն ստեղծելով պայմանագրից չբխող այնպիսի խոչընդոտներ, որոնց միջոցով վաճառողը փորձում է խոչընդոտել սպառողին իրականացնել իր պայմանագրով նախատեսված իրավունքները, այդ թվում, սպառողի՝ պայմանագրից հրաժարվելու կամ այլ ապրանք  կամ ծառայություն կամ այլ վաճառող ընտրելու իրավունքը,
ե) անօրինական գործողություն կատարելու ցանկացած սպառնալիք։

Գլուխ VII
Սպառողի իրավունքների պաշտպանության ինստիտուցիոնալ երաշխիքները
Հոդված 28. Սպառողի իրավունքների պաշտպանության մեխանիզմները
1. Սպառողն իրավունք ունի սույն օրենքի խախտման վերաբերյալ դիմելու հանրային իրավունքի իրավաբանական անձին՝ Վրաստանի մրցակցության և սպառողի պաշտպանության գործակալությանը (այսուհետ՝ Գործակալություն) կամ համապատասխան ոլորտի կարգավորող մարմնին: Սույն օրենքի 29-րդ–36-րդ հոդվածները չեն տարածվում համապատասխան ոլորտը կարգավորող իրավազոր մարմնի վրա։ Համապատասխան ոլորտը կարգավորող իրավազոր մարմինը սույն հոդվածով նախատեսված լիազորությունն իրականացնելիս ղեկավարվում է իր կողմից սահմանված կարգով։
2. Սույն հոդվածի 1-ին կետով նախատեսված իրավունքի գոյությունը սպառողին չի զրկում դատարան կամ արբիտրաժ դիմելու և(կամ) վեճը հաշտարարությամբ լուծելու իրավունքից:
2023 թվականի նոյեմբերի 29-ի Վրաստանի № 3761 օրենք – կայք, 11.12.2023թ.։
Հոդված 29. Գործակալության իրավազորությունը սպառողի իրավունքների պաշտպանության ոլորտում
1. Վրաստանի տարածքում սպառողի սույն օրենքով սահմանված իրավունքներն ու օրինական շահերը պաշտպանում են,  նրա իրավունքների խախտումները կանխում են և նպաստում խախտված իրավունքների վերականգնմանը, հայտնաբերում սպառողի իրավունքների խախտման փաստերը և օրենքով նախատեսված կարգով պատշաճ կերպով խախտումներին արձագանքում են Գործակալությունը և համապատասխան ոլորտի  կարգավորող իրավազոր մարմինը։ 
2. Գործակալության իրավազորությունը չի տարածվում «Վրաստանի ազգային բանկի մասին» Վրաստանի օրգանական օրենքով և «Առևտրային բանկերի գործունեության մասին», «Հիփոթեքով պաշտպանված արժեթղթերի մասին», «Ներդրումային հիմնադրամների մասին», «Արժեթղթերի շուկայի մասին», «Արժեթղթերի փոխարկման մասին», «Ապահովագրության մասին», «Էլեկտրոնային հաղորդակցության մասին», «Հեռարձակման մասին», և «Էներգետիկայի ու ջրամատակարարման  մասին» Վրաստանի օրենքներով նախատեսված ոլորտների, ինչպես նաև այն ոլորտների վրա, որոնցում սպառողի իրավունքների պաշտպանությունն ապահովում է համապատասխան օրենսդրությամբ սահմանված իրավազոր մարմինը:
3. Եթե Գործակալությանը ներկայացվել է սույն հոդվածի 2-րդ կետով նախատեսված ոլորտում  սպառողի իրավունքի հնարավոր խախտման վերաբերյալ դիմում,  Գործակալությունը պարտավոր է այդ դիմումն ուղարկել համապատասխան իրավազոր մարմնին և դրա մասին տեղեկացնել դիմումատուին։ 
4. Գործակալությունը Վրաստանի օրենսդրությամբ իրեն շնորհված լիազորություններն իրականացնելու համար․ 
ա) ուսումնասիրում է սույն օրենքով սահմանված սպառողի իրավունքի հնարավոր խախտման այնպիսի փաստը, որը հանգեցրել է կամ կարող է հանգեցնել սպառողների խմբի իրավունքի խախտման,
բ) գործը ուսումնասիրելու նպատակով  դիմումատուից և(կամ) վաճառողից պահանջում է համապատասխան իրավազորության իրականացման համար անհրաժեշտ տեղեկությունը (ներառյալ գաղտնի տեղեկատվությունը) և սահմանում է այդ տեղեկությունը տրամադրելու համար ողջամիտ ժամկետ։ Գործակալությունը վերոնշյալ տեղեկությունը պետք է պահանջի և այնուհետև մշակի այն «Անձնական տվյալների պաշտպանության մասին» Վրաստանի օրենքի նորմերին համապատասխան,
բ1) աույն կետի «բ» ենթակետով նախատեսված տեղեկությունը սահմանված ժամկետում չտրամադրելու կամ թերի տրամադրելու դեպքում, վաճառողին համապատասխան ծանուցում ուղարկելուց հետո, տուգանք է նշանակում սույն օրենքի 34-րդ հոդվածի 41 կետի համաձայն,
գ) սույն կետի «բ» ենթակետով նախատեսված տեղեկությունը սահմանված ժամկետում չստանալու կամ թերի ստանալու դեպքում դատարանն իրավազոր է դատարան ներկայացնել միջնորդություն՝ վաճառողի կողմից համապատասխան տեղեկությունը տրամադրելու մասին, 
դ) հրավիրում է կողմերին/շահագրգիռ անձանց՝ բացատրություններ ստանալու,
ե) անհրաժեշտության դեպքում վարում է խորհրդատվական հանդիպումներ պետական ​​մարմինների ներկայացուցիչների, փորձագետների և(կամ) այլ անձանց հետ,
զ) մշակում է հանձնարարականներ Վրաստանում սպառողի իրավունքների պաշտպանության վիճակը բարելավելու համար ձեռնարկվելիք միջոցառումների վերաբերյալ,
է) գործի ուսումնասիրման արդյունքում սպառողի իրավունքի փաստը որոշելու դեպքում, վաճառողին կսահմանվի ողջամիտ ժամկետ՝ խախտված իրավունքը վերականգնելու համար և(կամ) կպահանջի դադարեցնել խախտում համարված գործողությունը և(կամ) սույն օրենքով նախատեսված արգելված գործողությունը դադարեցնել սահմանված ժամկետում,
ը) գործի ուսումնասիրման արդյունքում Գործակալության կողմից կայացված որոշումը սահմանված ժամկետում չկատարելու կամ ոչ պատշաճ կատարելու դեպքում տուգանք է նշանակում վաճառողի նկատմամբ,
թ) իրավազոր է պայմանագրային ստանդարտ պայմանն անարդար համարելու դեպքում, նույն տնտեսական ոլորտում գործող վաճառողներին կամ նրանց միավորումներին արգելել օգտագործել նմանատիպ անարդար ստանդարտ պայմանի կրառումը կամ տալ հանձնարարական նման պայման օգտագործելու համար,
ժ) իրավազոր է անհրաժեշտության դեպքում նշանակել փորձաքննություն,
ժա) իրականացնում է Գործակալության կողմից կայացված որոշումների կատարման մշտադիտարկում, 
ժբ) հաշվառում և վերլուծում է սպառողների իրավունքների խախտման փաստերի վերաբերյալ վիճակագրական տվյալները,
ժգ) իրականացնում է սպառողի իրավունքներին վերաբերող հարցերի վերաբերյալ հանրության իրազեկվածության բարձրացման միջոցառումներ,
ժդ) սպառողի իրավունքների պաշտպանության հարցերով համագործակցում է պետական ​​մարմինների, տեղական ինքնակառավարման մարմինների, միջազգային կազմակերպությունների և քաղաքացիական հասարակության ներկայացուցիչների հետ։
2023 թվականի հունիսի 16-ի Վրաստանի № 3300 օրենք – կայք, 30.06.2023թ.
2023 թվականի դեկտեմբերի 15-ի Վրաստանի №3938 օրենք – կայք, 27.12.2023թ.
 
Հոդված 30. Գործակալության կողմից սպառողի իրավունքների ենթադրյալ խախտման ուսումնասիրության հիմքը
1. Դիմումատուն իրավունք ունի Գործակալություն ներկայացնել դիմում սպառողի իրավունքների ենթադրյալ խախտման վերաբերյալ:
2. Գործակալությունը սկսում է սպառողի իրավունքի ենթադրյալ խախտման վերաբերյալ ուսումնասիրություն, եթե ունի տեղեկություն այն մասին, որ որոշակի անձի/անձանց գործողության հետևանքով խախտվում են կամ կարող են խախտել սպառողների խմբի իրավունքները:
3. Գործակալության կողմից սպառողի իրավունքի ենթադրյալ խախտման վերաբերյալ ուսումնասիրություն սկսելու հիմքը ողջամիտ ենթադրությունն է, որ սույն օրենքի պահանջները խախտելիս վնասվում են կամ կարող են վնասվել սպառողների խմբի շահերը:
Հոդված 31. Գործակալություն դիմելու ժամկետը
1. Սույն օրենքի պահանջների խախտման վերաբերյալ Գործակալություն դիմելու  ժամկետը խախտման օրվանից ոչ ուշ, քան 2 տարին է:
2. Գործակալության կողմից գործի ուսումնասիրություն սկսելը հիմք է հանդիսանում սույն հոդվածի 1-ին կետով նախատեսված ժամկետը կասեցնելու համար:
Հոդված 32. Գործակալության կողմից գործի ուսումնասիրման ժամկետը և ընթացակարգերը
1. Գործակալությունը դիմումը ներկայացնելուց հետո 10 աշխատանքային օրվա ընթացքում տեղեկացնում է դիմումատուին դիմումին արձագանքելու կամ սույն օրենքի 30-րդ հոդվածի 2-րդ և 3-րդ կետերով նախատեսված հիմքերի բացակայության մասին:
2. Գործակալությունը գործն ուսումնասիրում է գործի քննությունը սկսելու մասին որոշում կայացնելուց հետո մեկ ամսվա ընթացքում:
3. Գործի ուսումնասիրությունը,  դրա կարևորության ու բարդության նախատեսմամբ, կարող է տևել ոչ ավելի, քան 3 ամիս։
4. Սույն հոդվածի 1-ին կետով նախատեսված ժամկետը և(կամ) գործի ուսումնասիրության ժամկետը կասեցվում են գործին վերաբերող լրացուցիչ տեղեկություն պահանջելու և(կամ) փորձաքննություն նշանակելու դեպքում:
5. Գործակալությունը  գործի քննությունը սկսելու մասին որոշում կայացնելուց հետո 3 աշխատանքային օրվա ընթացքում վաճառողին համապատասխան տեղեկություն է տրամադրում և սահմանում առնվազն 5 աշխատանքային օր ժամկետ՝ սպառողի իրավունքի ենթադրյալ խախտման վերաբերյալ իր դիրքորոշումը ներկայացնելու համար:
6. Գործակալությունն իրավազոր է գործի ուսումնասիրության ընթացքում հրավիրել կողմերին/շահագրգիռ անձանց՝ բացատրություններ ստանալու, ինչպես նաև խորհրդատվական հանդիպումներ անցկացնելու համար:
7. Գործակալությունն իրավազոր է գործն ուսումնասիրելիս, անհրաժեշտության դեպքում, որոշում կայացնել փորձաքննություն նշանակելու մասին, եթե առանց փորձագիտական ​​եզրակացության անհնար է գործի վերաբերյալ պատճառաբանված որոշում կայացնել: Եթե ​​սպառողի իրավունքների խախտման փաստը հաստատվի, վաճառողը պարտավոր է ամբողջությամբ հատուցել փորձաքննության ծախսը։
8.  Գործակալության կողմից գործը քննելիս, երբ դա կապված է  անբարեխիղճ առևտրային գործունեության հետ և կա անհետաձգելի անհրաժեշտություն, և հետաձգումը կարող է հանգեցնել գործի համար կարևոր փաստական ​​տվյալների ոչնչացման կամ անհնար դարձնել  նման տվյալների ստացումը, Գործակալությունն իրավազոր է դիմել դատարան՝ վաճառողի որոշակի գործողությունը ժամանակավորապես կասեցնելու մասին միջնորդությամբ և հիմնավորմամբ, որ նշված միջոցառումը չկիրառելը կդժվարացնի կամ անհնար կդարձնի գործի ուսումնասիրությունը, խախտված կամ վիճարկվող իրավունքի իրականացումը, կպատճառի անդառնալի և ուղղակի վնաս կամ այնպիսի վնաս, որը վաճառողին վնասի հատուցում նշանակելով չի կարողանա փոխհատուցված լինել:
Հոդված 33. Գործակալության որոշումը
1. Գործակալությունը պարտավոր է գործի ուսումնասիրության արդյունքում ՝ սույն օրենքի 32-րդ հոդվածով սահմանված ժամկետում որոշում կայացնել սպառողների խմբի իրավունքի խախտման հաստատման կամ հերքման վերաբերյալ:
2. Սպառողների խմբի իրավունքի խախտում հաստատելու դեպքում Գործակալությունն իր որոշմամբ վերջնաժամկետ է սահմանում վաճառողի համար և պահանջում է նրանից կատարել հետևյալ պայմաններից որևէ մեկը կամ երկուսն էլ.
ա) խախտված իրավունքի վերականգնում,
բ) սույն օրենքով նախատեսված արգելված գործողության դադարեցում։
3. Գործի ուսումնասիրության արդյունքում Գործակալության կողմից կայացված որոշումն  ուղարկվում է վաճառողին 3 աշխատանքային օրվա ընթացքում:
4. Վաճառողը պարտավոր է Գործակալության կողմից սահմանված ժամկետը լրանալուց ոչ ուշ, քան 5 աշխատանքային օրվա ընթացքում Գործակալությանը տրամադրել տեղեկություն իր կողմից խախտված իրավունքը վերականգնելու և(կամ) սույն օրենքով նախատեսված արգելված գործողությունը դադարեցնելու ուղղությամբ ձեռնարկված միջոցառումների մասին:
5. Գործակալությունը համաձայն սույն հոդվածի 2-րդ կետի և սահմանված ժամկետում Գործակալության որոշումը չկատարելու կամ անպատշաճ կատարելու դեպքում տուգանք է կիրառում վաճառողի նկատմամբ՝ համաձայն սույն օրենքի 34-րդ հոդվածի։
6. Գործակալության որոշումը պետք է ներառի.
ա) այն վաճառողի տվյալները, որի նկատմամբ ընթանում էր գործի ուսումնասիրություն, 
բ) փաստերի նկարագրություն,
գ) գործի հետ կապված Գործակալության կողմից ստացված և մշակված տեղեկություններ,
դ) Գործակալության հիմնավորված գնահատումը,
ե) վաճառողի կողմից սպառողների խմբի իրավունքների խախտման փաստը վերացնելու, խախտված իրավունքը վերականգնելու և(կամ) սույն օրենքով նախատեսված արգելված գործողությունը դադարեցնելու նպատակով ձեռնարկվելիք գործողությունների և համապատասխան ժամկետի նշում։
7. Գործակալությունը պարտավոր է որոշումն ընդունելուց հետո 3 աշխատանքային օրվա ընթացքում իր պաշտոնական կայքում հրապարակել տվյալ որոշման ամբողջական տեքստը՝ ներառյալ հիմնավորումը, բացառությամբ օրենքով սահմանված գաղտնի տեղեկությունների:
8. Մինչև գործի ուսումնասիրությունն ավարտելը Գործակալությունը կքննարկի օրենքի ենթադրյալ խախտումը վերացնելու համար վաճառողի կողմից առաջարկվող պայմանական պարտավորությունները: Եթե ​​Գործակալությունը համարում է, որ վաճառողի կողմից ստանձնած պայմանական պարտավորությունների կատարման հետևանքով այլևս գոյություն չի ունենա օրենքի ենթադրյալ խախտման ռիսկ, նա կհամաձայնի առաջարկվող պայմանական պարտավորություններին և կավարտի գործի ուսումնասիրությունը՝ առանց օրենքի ենթադրյալ խախտման փաստը գնահատելու։
9. Սույն հոդվածի 8-րդ կետով նախատեսված դեպքում Գործակալությունը գրավոր համաձայնագիր է կնքում վաճառողի հետ պարտավորությունների կատարման պայմանների և ժամկետների վերաբերյալ: Այս մասին տեղեկությունը հրապարակվում է Գործակալության պաշտոնական կայքում։
10. Գործակալությունն իրավազոր է վերսկսել գործի քննությունը, որի ժամկետը չի գերազանցում 1 ամիսը, եթե․
ա) վաճառողն իր կողմից ստանձնած պայմանական  պարտավորությունները Գործակալության կողմից նրա հետ կնքված գրավոր համաձայնագրով սահմանված ժամկետում չի կատարում կամ դրանք կատարում է ոչ պատշաճ կերպով,
բ) պայմանական պարտավորությունները հիմնված են վաճառողի կողմից տրամադրված կեղծ, ոչ ճիշտ կամ մոլորեցնող տեղեկությունների վրա։
11. Գործի ուսումնասիրության կարգն ու ընթացակարգերը մշակում և հաստատում է  Գործակալությունը:
Հոդված 34. Տուգանքը
1. Գործակալությունը որոշումն իր իսկ սահմանված  ժամկետում չկատարելու կամ անպատշաճ կերպով կատարելու դեպքում վաճառողին տուգանք կնշանակվի։ Այս տուգանքի չափը չպետք է գերազանցի նախորդ ֆինանսական տարվա ընթացքում վաճառողի տարեկան շրջանառության 2 տոկոսը։ Ինչպես նաև, այն չպետք է պակաս լինի 600 լարիից։
2. Եթե տուգանվելիք վաճառողի հիմնադրման ամսաթվից ելնելով՝  անհնար է հաշվարկել նրա նախորդ ֆինանսական տարվա տարեկան շրջանառությունը, համապատասխան տուգանքի չափը որոշվում է վաճառողի հիմնադրումից մինչև նրա տուգանումն անցած ժամանակահատվածի հիման վրա հաշվարկված շրջանառությունից։ Բացի այդ, այն չպետք է պակաս լինի 600 լարիից։
3. Տուգանքի չափը որոշելիս պետք է նախատեսվեն խախտման բնույթը, ծանրությունը և տևողությունը:
4. 12 ամսվա ընթացքում վաճառողի կողմից խախտումը կրկնելու դեպքում նա կտուգանվի նշանակված տուգանքի կրկնապատիկի չափով։
41. Սույն օրենքի 29-րդ հոդվածի 4-րդ կետի «բ» ենթակետով նախատեսված տեղեկությունը Գործակալությանը սահմանված ժամկետում չտրամադրելու կամ այն ​​թերի տրամադրելու դեպքում վաճառողի նկատմամբ կիրառվող տուգանքի չափը կազմում է 500 լարի։ Եթե ​​նա նույն արարքը կատարի այս տուգանքի նշանակումից հետո 1 տարվա ընթացքում, տուգանքի չափը կկազմի 1000 լարի։
5. Տուգանքի կիրառումը չի ազատում վաճառողին Գործակալության որոշումը կատարելու պարտավորությունից:
6. Վաճառողը պարտավոր է վճարել տուգանքը դրա նշանակումից հետո 1 ամսվա ընթացքում:
7. Տուգանքը վճարվում է Վրաստանի պետական ​​բյուջե։
8. Տուգանքի չվճարման դեպքում այն Վրաստանի օրենսդրությամբ սահմանված կարգով ​​ենթակա է անհապաղ հարկադիր կատարման։
2023 թվականի հունիսի 16-ի Վրաստանի №3300 օրենք – կայք, 30.06.2023թ.
Հոդված 35. Գործակալության որոշման  բողոքարկումը
Գործակալության որոշումը կարող է բողոքարկվել դատարան՝ այն վաճառողին հանձնելուց հետո 30 օրացուցային օրվա ընթացքում՝ Վրաստանի օրենսդրությամբ սահմանված կարգով։ Խախտումը որոշելու մասին գործակալության  որոշման բողոքարկումը Գործակալությանը  չի զրկում իրավունքից՝ իրականացնելու սույն օրենքի  33-րդ հոդվածի 5-րդ կետով նախատեսված իրավազորությունը և վաճառողի նկատմամբ համապատասխան տուգանք կիրառել։
2023 թվականի հունիսի 16-ի Վրաստանի № 3300 օրենք – կայք, 30.06.2023թ.
Հոդված 36. Գործակալության գործունեության մասին ամենամյա տարեկան հաշվետվությունը
Գործակալությունը  ամեն տարի, ոչ ուշ, քան մինչև մայիսի 1-ը, Վրաստանի խորհրդարանին և Վրաստանի կառավարությանը ներկայացնում է սպառողի իրավունքների պաշտպանության ոլորտում իր գործունեության մասին հաշվետվություն։ Այս հաշվետվությունը հրապարակային է և հրապարակվում է Գործակալության պաշտոնական կայքում։
Հոդված 37. Ոչ ձեռնարկատիրական (ոչ առևտրային) իրավաբանական անձանց մասնակցությունը սպառողի իրավունքների պաշտպանությանը
Ոչ ձեռնարկատիրական (ոչ առևտրային) իրավաբանական անձինք իրավազոր են մասնակցելու սպառողի իրավունքների պաշտպանությանը, մասնավորապես՝ սպառողի իրավունքների պաշտպանության քաղաքականության մշակմանը և իրականացմանը, այդ թվում՝
ա) սույն օրենքով սահմանված սպառողների խմբի իրավունքների խախտման դեպքում մասնակցել համապատասխան հայտարարության պատրաստմանը,
բ) համագործակցել գործարար միավորումների  և համապատասխան պետական ​​մարմինների հետ՝ սպառողների խմբերի իրավունքները պաշտպանելու համար,
գ) նպաստել վեճերի լուծմանը հաշտարարության միջոցով,
դ) մասնակցել սպառողի իրավունքների հետ կապված հարցերի վերաբերյալ սպառողի իրազեկվածությունը բարձրացնելու նպատակով տեղեկատվական արշավների և կրթական ծրագրերի իրականացմանը:

Գլուխ VIII
Անցումային և եզրափակիչ դրույթներ
Հոդված 38. Անցումային դրույթ
Գործակալությունը մինչև 2022 թվականի հոկտեմբերի 1-ը մշակի և հաստատի սույն օրենքի 33-րդ հոդվածի 11-րդ կետով նախատեսված համապատասխան իրավական ակտը։
[bookmark: _GoBack]Հոդված 39. Օրենքն ուժի մեջ մտնելը
1. Սույն օրենքը, բացառությամբ սույն օրենքի 28-րդ հոդվածի, 29-րդ հոդվածի 2-րդ–4-րդ կետերի և 30-րդ–36-րդ հոդվածների, ուժի մեջ մտնի 2022 թվականի հունիսի 1-ից: 
2. Սույն օրենքի 28-րդ հոդվածը, 29-րդ հոդվածի 2-րդ–4-րդ կետերը և 30-րդ–36-րդ հոդվածները ուժի մեջ  մտնեն 2022 թվականի նոյեմբերի 1-ից:

Վրաստանի նախագահ Սալոմե Զուրաբիշվիլի

Թբիլիսի,

